
Ágrip 

Umfjöllunarefni rannsóknarinnar sem lýst er í þessari ritgerð er kynfræðsla 

unglinga. Tilgangur hennar var að kanna hvert viðhorf kennara og 

skólahjúkrunarfræðinga á Akureyri er til kynfræðslu. Rannsóknin var 

eigindleg þar sem notuð var fyrirbærafræðileg nálgun. Viðtöl voru tekin við 

sex einstaklinga, þrjá kennara og þrjá skólahjúkrunarfræðinga sem allir hafa 

reynslu og þekkingu á kynfræðslu.  

Rannsóknarspurningin sem lagt var upp með í upphafi rannsóknar var: 

Hvert er viðhorf kennara og skólahjúkrunarfræðinga til kynfræðslu? Helstu 

niðurstöður voru þær að viðmælendur höfðu heilt á litið nokkuð jákvætt 

viðhorf til kynfræðslu og töldu allir hana vera mikilvægan þátt í lífi unglinga. 

Þá kom í ljós að öllum viðmælendum fannst að fræðslan ætti að byrja fyrr en 

hún gerir í dag. Þáttur foreldra þegar kemur að því að fræða börnin sín um 

kynlíf er er ekki mikill að þeirra mati og því fannst þeim mikilvægt að 

fræðslan færi fram í skólanum. Með því að fræða nemendur um kynlíf er 

verið að gefa þeim tækifæri til að fá svör við spurningum sem þeir fá ef til 

vill ekki frá foreldrum sínum. Viðmælendur töldu jafnframt að áhrif kláms 

væru sýnileg í fræðslunni og töluðu allir um mikilvægi þess að eyða 

ranghugmyndum sem nemendur kynnu að hafa úr kláminu.  

 





 

Abstract 

The aim of this study is to describe and analyze the conduct of sex education 

for teenagers. The objective is to examine the attitude and outlook towards 

sex education amongst teachers and school nurses in Akureyri. The study is 

qualitative and a phenomenological approach was used. Six individual 

interviews were conducted; with three teachers and three school nurses, all of 

whom are experienced and knowledgable sex educators.  

The researcher started out with the following research question: What is 

the attitude towards sex education amongst teachers and school nurses? The 

main conclusion was that the participants had a positive view towards sex 

education and believed it to be an important aspect of teenage life; they also 

thought that this form of education should begin earlier than it does. Parental 

involvement is minimal in their opinion, which makes it more important that 

students get the opportunity to receive answers to questions that may arise in 

connection with sex education in schools. The interviewees believe that the 

influence of pornography is apparent in the education and all of them spoke 

about the importance of correcting and eliminating the misconception the 

students might have in regards to pornography 

1. Inngangur - Almennar upplýsingar 

Kynfræðsla og málefni tengd henni hefur í gegnum tíðina hugsanlega verið 

ákveðið feimnismál innan samfélagsins.  Ég fór af stað með þessa rannsókn 

með það að markmiði að kanna hvort það væri almennt viðhorf þeirra sem sjá 

um fræðslu til unglinga. Aðalástæðan fyrir vali mínu á þessu tiltekna efni er 

sú að þegar ég var í grunnskóla var aðallega lögð áhersla á líffræðihliðina í 

kynfræðslu en lítil sem engin fræðsla um aðra þætti. Í rannsókn Andreu J. 

Ólafsdóttur og Hjálmars G. Sigmarssonar frá árinu 2006 (bls. 58-59), kom 

fram að unglingar eru þeirrar skoðunar að það þurfi endurbætur á þeirri 

kynfræðslu sem þau hafa fengið, en að þeirra mati ætti hún að snúast um 

kynlífsfræði frekar en líffræði. Því fannst mér forvitnilegt að sjá hvort þeir 

sem sjá um fræðsluna séu ef til vill á annarri skoðun en unglingar. 

Ritgerðinni er skipt upp í tvo hluta. Fyrri hlutinn er, fræðilegur þar sem 

fjallað er almennt um kynfræðslu, bæði hvernig hún var áður fyrr og hvernig 

hún er nú á dögum. Einnig er fjallað um unglinga og kynfræðslu og foreldra 

og kynfræðslu. Þá verða skilgreind verða nokkur hugtök og umfjöllun um 

tölfræðilegar staðreyndir á kynhegðun ungs fólks lögð fram. Jafnframt er 

fjallað um klámvæðinguna, sem hefur verið nokkuð áberandi í samfélaginu 

nú á dögum, ásamt því sem gerð er grein fyrir kynjamun í kennslu sem og 

kynfræðslu eins og hún birtist í aðalnámskrá grunnskóla. Að lokum er fjallað 

um starfsemi skólahjúkrunarfræðinga. Í síðari hluta ritgerðarinnar er gerð 

grein fyrir rannsóknarþætti hennar. Fyrst er greint frá  aðferðafræðinni sem 

notast er við í rannsókninni, en hún er eigindleg og byggir á viðtölum við þrjá 

grunnskólakennara og þrjá skólahjúkrunarfræðinga sem hafa bæði reynslu og 

þekkingu á viðfangsefninu. Rannsóknarspurningin sem rannsóknin var lögð 

upp með er: Hvert er viðhorf kennara og skólahjúkrunarfræðinga á Akureyri 

til kynfræðslu? Helstu niðurstöður eru svo birtar eftir ákveðnum þemum sem 

mynduðust við gagnagreiningu viðtalanna. Í lok hvers þema eru samantekt og 

umræður og í lokin er lögð fram samantekt á allri rannsókninni. 

2. Kynfræðsla 

Í þessum kafla verður fjallað um kynfræðslu. Farið verður yfir hvernig 

kynfræðslu var háttað áður fyrr og hvernig henni er háttað nú á dögum. Þá 

verður fjallað um unglinga og hvernig þeir líta á fræðsluna ásamt því að gerð 

verður grein fyrir ýmsum rannsóknum á kynlífi unglinga. Að lokum verður 

farið yfir niðurstöður rannsókna á hvert viðhorf foreldra er til kynfræðslu. 

2.1 Kynfræðsla áður fyrr 

Umræða um kynlíf sem og skrif um þetta efni eru frekar ný í sögulegu 

samhengi. Sem dæmi má nefna að í kringum 1940 var lítið rætt og ritað um 

kynlíf. Það lýsti sér meðal annars í því að barneignir voru taldar sjálfsagt mál 

en kynlíf ekki þó svo að þetta tvennt sé ekki óháð hvort öðru. Óöryggi og 

almenn fáviska var það sem einkenndi þessa umræðu en smám saman fór 

þetta þó að breytast. Þó þetta óöryggi hafi einkennt umræðuna á þessum tíma 

er það enn við lýði í sumum löndum. Menning og trú hefur eflaust eitthvað 

með þetta að gera en í mörgum löndum er skírlífi kvenna til að mynda talið 

vera táknrænt fyrir heiður fjölskyldunnar (Sóley S. Bender, 2006, bls. 49; 

Ruthven, 1997, bls. 92).  

Hannes Jónsson félagsfræðingur gaf út bók árið 1964 sem heitir 

Fjölskylduáætlanir og siðfræði kynlífs. Þar fjallar hann meðal annars um gerð 

fjölskylduáætlana til að takmarka stækkun fjölskyldunnar ásamt því að kynna  

helstu frjóvgunarvarnir eða getnaðarvarnir eins og almenna heitið er í dag. 

Frjóvgunarvörn er skilgreind sem aðferð til að tryggja að kona og karl geti 

stundað kynlíf án þess að getnaður verði nema þau kjósi það. Auk þess 

útskýrir Hannes að getnaðarvarnir séu ekki fóstureyðingar og geti því ekki 

stuðlað að ófrjósemi.  

Fjórar siðareglur kynlífs eru nefndar í bókinni. Samkvæmt þeirri fyrstu er 

kynlíf innan hjónabands betra en utan þess því heilbrigðu kynlífi verður þá 

helst náð, í öðru lagi skal forðast lauslæti, í þriðja lagi er ekki er æskilegt að 

halda fram hjá maka sínum þar sem því fylgir ófullnægjandi kynlíf sem leiðir 

oftast til persónulegra vandamála og í fjórða og síðasta lagi er nefnt að 

öfuguggaháttur skuli ekki viðgangast í kynlífi þar sem hann fylgir ekki 

tilgangi lífsins auk þess sem hann er ógeðslegur og lítillækkandi (Hannes 

Jónsson, 1964, bls. 56). 

Kynlíf í tengslum við líffræði er viðfangsefni bókarinnar Æska og kynlíf  

sem er eftir Takman og kom út árið 1971. Þar er sagt frá kynsjúkdómum og 

tveir slíkir nefndir, en þeir eru lekandi og sárasótt. Fjallað er um kynfæri, 

getnað, barneignir, getnaðarvarnir og svo framvegis. Til marks um breytingar 

frá þessum árum og til dagsins í dag er sagt frá því að besta leiðin til að 

forðast kynsjúkdóma sé að stunda ekki kynlíf með ókunnugum og er 

sérstaklega bent á að stunda það ekki með fólki sem er lauslátt (Takman, 

1971, bls. 85).  

Saga kynfræðslu í grunnskólum á Íslandi er ekki auðug og hafði í raun 

verið fremur tilviljunarkennd þar til árið 1978 en þá urðu viss þáttaskil þegar 

Jón Þorvarðarson gaf út bókina, Um kynferðisfræðslu. Viðfangsefni hennar 

var kynfræðsla á Íslandi og rannsókn sem gerð var um viðhorf nemenda til 

hennar. Árið 1975 var komið í lög (nr. 25/1975) að skólar ættu að sjá um að 

fræða nemendur um kynlíf og siðferði þess sem leiddi til þess að skólum var 

ekki lengur í sjálfsvald sett hvort þeir hygðust veita þessa fræðslu. Jón bendir 

samt sem áður á að kynfræðslan komi ekki sjálfkrafa heldur þurfi sífellt að 

semja nýtt fræðsluefni ásamt því að endurskoða menntun kennara sem sinna 

henni (Jón Þorvarðarson, 1978, bls. 37-38).  

Ákveðin breyting varð á viðhorfi almennings til kynfræðslu á þessum 

árum og hann sýndi mikilvægi hennar meiri skilning þó svo að margir væru 

ósammála um hvert inntak fræðslunnar ætti að vera. Þær gagnrýnisraddir sem 

heyrðust voru á þann veg að það að fræða nemendur um kynlíf og 

getnaðarvarnir gæti leitt til þess að engin fólksfjölgun yrði á Íslandi (Jón 

Þorvarðarson, 1978, bls. 38-39).  

Niðurstöður rannsóknar Jóns gáfu til kynna að aðeins lítill hluti nemenda 

var þeirrar skoðunar að kennarar ættu að annast kynfræðslu. Jón hélt því 

hinsvegar fram að kynfræðslan myndi missa marks sem hluti af námsefni í 

skóla ef utanaðkomandi aðilar kæmu að henni. Kennarar hafa að mati Jóns 

betri tækifæri til að samþætta kynfræðslu við aðrar námsgreinar og í 

Aðalnámskrá grunnskóla frá árinu 1989 (bls. 175) er sagt frá nauðsyn slíkrar 

samþættingar  sem bendir til þess að Jón hafi verið á undan sinni samtíð hvað 

þetta varðar. Kennarar eru sérfræðingar á sviði uppeldis- og kennslufræði og 

myndast oft náið samband milli þeirra og nemenda. Jón taldi að viss hætta 

gæti skapast ef kynfræðslan væri í höndum annarra aðila sem gæti leitt til 

þess að  hún yrði  feimnismál fyrir nemendur (Jón Þorvarðarson, 1978, bls. 

92). 

Árið 1978 var lítið í boði fyrir nema í Kennaraskólanum sem tengdist 

kynfræðslu. Lítillega var fjallað um líffræðilega hlutann en ekkert komið inn 

á siðferðið. Með þessu var  hugsanlega verið að stuðla að faglegu óöryggi 

kennara ásamt því að þegar út í kennslu var komið upplifðu ef til vill margir 

kennarar hræðslu við að fræða nemendur um kynlíf (Jón Þorvarðarson, 1978, 

bls. 93).  

Landlæknisembættið sá alfarið um kynfræðslu í skólum við upphaf níunda 

áratugarins og sendi læknanema í framhaldsskólana þar sem þeir áttu að sjá 

um fræðslu varðandi kynsjúkdóma og getnaðarvarnir. Hjúkrunarfræðinemar 

sáu aftur á móti alfarið um grunnskólana og fóru þá í níundu bekkina til þess 

að veita samskonar fræðslu. Kynfræðslan sem nemendum stóð til boða var þá 

eingöngu í árlegri heimsókn þessara aðila og var þetta harðlega gagnrýnt í 

grein Ingibjargar Sólrúnar Gísladóttur sem birtist í tímaritinu Veru árið 1983 

(bls. 10). Þar fjallaði Ingibjörg Sólrún um mikilvægi þess að kynfræðslan 

væri eðlilegur þáttur í skólastarfinu með það að markmiði að sporna við 

ótímabærum þungunum.   

Við lok níunda áratugarins varð svo viss vitundarvakning í íslensku 

samfélagi þar sem fleiri stigu fram og voru sammála um mikilvægi umræðu 

um kynfræðslu í tengslum við forvarnir gegn kynsjúkdómum. Nýtt námsefni 

Lífsgildi og ákvarðanir, var gefið út og átti það að marka viss þáttaskil í 

íslensku skólasamfélagi þar sem það gæti haft veruleg áhrif á skólaþróun 

væri það kennt rétt (Stefán Bergmann, 1993, bls. 153).  

2.2 Kynfræðsla nú á dögum 

Segja má að tilgangur kynfræðslu í grunnskólum í dag sé margþættur. 

Árangursrík kynfræðsla getur veitt ungu fólki mikilvægar upplýsingar 

varðandi málefni tengd kynlífi. Skólasamfélagið hefur það vald að geta náð 

til mikils fjölda unglinga og með því að fræða þá eru meiri líkur á að þeir taki 

upplýstar ákvarðanir þegar kemur að kynlífi. Ákvarðanartaka er þannig stór 

hluti af kynfræðslu og meginmarkmið hennar ætti því að vera að draga úr 

áhættuhegðun hjá unglingum (UNESCO, 2009,bls. 7-9)   

Kynfræðslan hefur tekið miklum breytingum frá því að byrjað var á henni 

hér á landi en fyrst um sinn voru nemendur einungis fræddir um helstu 

kynsjúkdóma og helstu getnaðarvarnir til að sporna við þeim (Sóley S. 

Bender, 2012, bls. 49).  

Þrátt fyrir aukna þekkingu unglinga á þungunum og notkun getnaðarvarna 

til að koma í veg fyrir kynsjúkdóma hefur þekkingin ein og sér ekki skilað sér 

til unglinganna til að koma í veg fyrir að þeir taki áhættu þegar kemur að 

kynlífi (Talashek, Norr, og Dancey, 2003, bls. 210). 

 Í bæklingi um samskipti foreldra og barna um kynlíf sem þær Dagbjört 

Ásbjörnsdóttir, Guðbjörg Edda Hermannsdóttir og Sigurlaug Hauksdóttir 

(2009, bls. 2) unnu fyrir Landlæknisembættið og Lýðheilsustöð er fjallað um 

hvenær best sé að byrja að fræða börn um kynlíf. Þar kemur fram að þeim  

mun upplýstari börn eru þegar kemur að kynlífi því seinna byrja þau að 

stunda það og að þau börn sem fá fræðslu eru jafnframt ábyrgari en þau sem 

ekki hafa fengið neina fræðslu. Kynfræðsla er málefni sem á erindi við okkur 

alla lífsleiðina og því mætti halda því fram að fræðslan verði að vera stöðug 

og hæfa þroska hvers og eins. Eins og hefur verið nefnt hér að ofan er  

ákvarðanataka hluti af kynfræðslu á Íslandi og mikilvægt í því sambandi að 

unglingar taki upplýstar ákvarðanir þegar kemur að kynlífi.  

Í grein sinni, „The aims of sex education: demoting autonomy and 

promoting mutuality“, frá árinu 2013 (bls. 483-484),  gagnrýnir Paula 

McAvoy hins vegar þetta algenga viðhorf til kynfræðslu. Hún segir að 

frjálslyndir fræðimenn haldi því fram að þróun sjálfstæðis ætti að vera 

þungamiðja allrar menntunar og með því hjálpi þeir að móta einstaklinga sem 

geta tekið sjálfstæðar ákvarðanir um hvernig þeir vilja lifa sínu lífi. Þannig 

mætti jafnframt halda fram að ef kynfræðsla er hluti af menntun sé 

ákvarðanataka mikilvægur þáttur í henni. McAvoy er sammála því að 

kynfræðsla ætti að veita ungu fólki nauðsynlegar upplýsingar um líkama 

þeirra, notkun getnaðarvarna, kynsjúkdóma og þær hættur sem geta myndast 

við vissa áhættuhegðun. Hinsvegar er hún ósammála því að ákvarðanataka 

ætti að vera þungamiðja kynfræðslunnar. Helstu ástæður sem hún gefur er að 

verulega er hallað á stelpur með þessari fullyrðingu ásamt því að ef 

ákvarðanataka eigi að vera þungamiðja kynfræðslunnar séu aðrir þættir ekki 

teknir í myndina, svo sem menning og trú.   

Til þess að taka sjálfstæðar ákvarðanir þurfa einstaklingar ekki einungis 

að skilja það sem þeir velja heldur einnig að vera öruggir með val sitt. Í þessu 

samhengi má líka velta því fyrir sér hvort einstaklingar séu með vali sínu að 

velja eitthvað sem þeir halda að aðrir vilji eða það sem aðrir segja að sé rétt 

að gera. Hópþrýstingur sem unglingar finna fyrir af jafnöldrum sínum getur 

haft áhrif á ákvarðanir sem þeir taka þannig að þær verða ekki fullkomlega 

sjálfstæðar (McAvoy, 2013, bls. 486).  

Epstein, O´Flynn og Telford rannsökuðu viðhorf kennara til kynfræðslu. 

Þar var fylgst með kynfræðslutímum og  að þeim loknum  tekin viðtöl við tvo 

kennara. Áður en kynfræðslutímarnir fóru fram ræddu þau við kennarana sem 

lýstu yfir miklum ótta við að fara að kenna kynfræðslu. Þeir vissu ekki 

hvernig þeir gætu talað við nemendur um kynlíf af ótta við að segja eitthvað 

vitlaust og fá foreldrana til sín með skammir um hvað hafði gengið á í 

kynfræðslunni. Í niðurstöðum rannsóknarinnar kom fram að þó svo að 

kennararnir héldu því fram að kynfræðslan hefði gengið mjög vel og í raun 

verið auðveldari en þeir höfðu þorað að vona var þó ýmislegt sem hefði mátt 

fara betur. Öllum spurningum sem fóru út fyrir efnið, svo sem um rómantík, 

áfengi, sambönd og svo framvegis, hafði annaðhvort ekki verið svarað eða 

umræðunni stýrt aftur í þann farveg sem hentaði kennaranum (Epstein, 

O´Flynn og Telford, 2003, bls. 46-50).   

Viðhorf kennara til kynfræðslu var einnig viðfangsefni í rannsókn þeirra 

Cohen, Byers, Sears og Weaver frá árinu 2004 (bls. 1-15) þar sem 

spurningalistar voru lagðir fyrir 336 kennara. Þar kom fram í niðurstöðum að 

kennarar voru almennt mjög jákvæðir varðandi nauðsyn kynfræðslu og töldu 

jafnframt að foreldrar ættu að deila ábyrgðinni á fræðslunni með þeim. 

Kennurum fannst mikilvægt að fræðslan hæfist snemma. Þrátt fyrir að flestir 

kennarar töldu mikilvægt að kynfræðsla færi fram átti mikill meirihluti þeirra 

auðveldara með að fræða nemendur um efni tengt líffræði, sjálfsmynd, 

hreinlæti, öryggi og skírlífi. Á hinn bóginn áttu þeir erfiðara með að fjalla um 

sjálfsfróun, fullnægingar, samkynhneigð, vændi, klám og vandamál tengd 

kynlífi. Það sem kennararnir áttu erfitt með að fjalla um eru oft og tíðum 

vandamál sem brenna á unglingum og því er hætta á að fræðslan skili ekki 

jafnmiklum árangri.  

2.3 Unglingar, kynfræðsla og kynlíf 

Alþjóðaheilbrigðismálastofnunin (e. World health Organization) skilgreinir 

unglingsaldurinn sem þann tíma í vexti og þroska mannsins sem verður á 

tímabilinu 10-19 ára. Þetta tímabil hefur miklar breytingar í för með sér fyrir 

einstaklinginn og er þá bæði átt við líkamlegar og andlegar breytingar. 

Unglingar komast á kynþroskaskeiðið en þá verður hraður vöxtur bæði í hæð 

og þyngd ásamt því að kynfærin þroskast. Unglingsaldurinn er þannig 

undirbúningur einstaklingsins fyrir það að verða fullorðinn og fer hann að 

sækjast eftir meira sjálfstæði sem getur valdið árekstrum milli hans og 

foreldra hans (World health organization, e.d.).  

Kolbrún Gunnarsdóttir, Reynir Tómas Geirsson, Eyjólfur Þorkelsson, Jón 

Þorkell Einarsson, Ragnar Freyr Ingvarsson, og Sigurbjörg Bragadóttir 

rannsökuðu árið 2008 (bls. 3-4) breytingar á viðhorfi og þekkingu 16 ára 

unglinga á kynlífstengdu efni. Rannsóknin náði yfir fimm ára tímabil þar sem 

201 ungmenni tók þátt árið 2001 og 417 árin 2005-2006. Niðurstöður gáfu til 

kynna að unglingar teldu að fræðsla um getnaðarvarnir um kynsjúkdóma ætti 

að fara fram í skólunum en þeir töldu fræðsluna samt sem áður markvissari ef 

utanaðkomandi aðili sæi um að veita hana en ekki kennarar. Þessar 

niðurstöður eru í takt við þær sem birtust í viðamikilli rannsókn Jobanputra, 

Clack, Cheeseman, Glasier og Riley frá árinu 1999 (bls. 3) en þar kom 

einmitt fram að nemendur hefðu helst kosið að utanaðkomandi aðili sæi 

alfarið um kynfræðsluna og voru læknanemar oftast nefndir í því samhengi. 

Ástæðan sem nemendur gáfu fyrir því voru einna helst þær að nemarnir voru 

nær þeim í aldri og því væri auðveldara að ræða opinskátt um kynlíf, 

sambönd og samkynhneigð við þá. Jafnframt töluðu nemendur um að þeir 

teldu betra að fá fræðslu í minni hópum en þeir höfðu fengið fram að þeim 

tíma þegar rannsóknin fór fram.  

Niðurstöður rannsóknar þeirra Kolbrúnar Gunnarsdóttur o.fl. (2008, bls. 

3) gáfu jafnframt til kynna að ef unglingar mættu alfarið ráða vildu þeir að 

kynfræðslan byrjaði fyrr en hún gerir núna. Meirihluti stúlkna kaus að hafa 

aðskilda umræðuhópa í kynfræðslunni á meðan strákar vildu frekar að allir 

væru saman. 

Í rannsókn þeirra Gavin, Kulkarni og Mueller frá árinu 2008 (bls. 93), þar 

sem rannsökuð voru tengsl á milli kynfræðslu og fyrsta skiptis sem unglingar 

stunduðu kynlíf kom fram að þeir unglingar sem höfðu fengið einhverja 

kynfræðslu voru líklegri til þess að bíða með kynlíf heldur en þeir sem höfðu 

ekki fengið neina fræðslu.  Fræðslan er þó ekki eini þátturinn sem hefur áhrif 

á að unglingar bíði frekar með að stunda kynlíf. Þannig vörpuðu niðurstöður 

rannsóknar þeirra Halpern, Joyner, Udry og Suchindran frá árinu 2000 ljósi á 

að greind gæti haft áhrif. Rannsókn þessi ber heitið „Gáfaðir unglingar stunda 

ekki kynlíf“og voru spurningalistar lagðir fyrir um það bil 12 þúsund 

nemendur í Bandaríkjunum. Niðurstöðurnar gáfu til kynna að greind og 

afleiðingar hennar eins og aukinn metnaður, meiri skilningur á afleiðingum 

ákveðinnar áhættuhegðunar þegar kemur að kynlífi og væntingar um að 

framtíðar markmiðum verði náð, hafi áhrif á að greindir unglingar byrja 

seinna að stunda seinna kynlíf en þeir unglingar sem skoruðu lægra á 

greindarprófum. (Halpern, Joyner, Udry og Suchindran, 2000,bls. 214, 221-

222) 

Lágt sjálfsmat hefur verið talin orsök þess að unglingar byrja að stunda 

kynlíf fyrr en ella. Þessari fullyrðingu var hinsvegar hnekkt af Goodson, 

Buhi, og Dunsmore í rannsókn frá árinu 2009 (bls. 315-317). Þar gáfu 

niðurstöður til kynna að unglingar sem byrjuðu að stunda kynlíf á undan 

jafnöldrum sínum hafi ekki lægra sjálfsálit en aðrir. 

Það mætti einnig halda því fram að þegar unglingar fá spurningalista í 

hendurnar og á honum stendur „hefur þú stundað kynlíf?“ átti þeir sig ekki á 

að skilgreiningin á því að hafa haft samfarir nær ekki einungis til legganga- 

eða endaþarmssamfara. Kynlíf er vítt hugtak sem nær einnig til athafna sem 

eiga sér stað áður en leggangasamfarir fara fram. Þetta var einmitt 

viðfangsefni rannsóknar þeirra Bersamin, Fisher, Walker, Hill og Grube frá 

árinu 2007 (bls. 184-188). Þar var rannsakað viðhorf unglinga til kynlífs og 

hvað telst að þeirra mati til þess. Þar kom í ljós að mikill meirihluti unglinga 

sem tóku þátt í rannsókninni eða 83,5% taldi að það að einhver annar snerti 

kynfæri þeirra á kynferðislegan hátt merkti ekki að unglingurinn hefði 

stundað kynlíf. Að auki töldu 70,6% unglinga að munnmök teldust heldur 

ekki til kynlífs og með þeirri athöfn væru unglingar enn óspjallaðir.Þetta er 

ekki eina áhyggjuefnið því árið 2005 (bls.845-850), rannsökuðu Halpern-

Felher, Cornell, Kropp og Tschann  munnmök unglinga. Þar gáfu niðurstöður 

til kynna að þeir unglingar sem stunduðu slík mök teldu sig ekki eiga á hættu 

að smitast af kynsjúkdómi. Viðhorf íslenskra unglinga til kynlífs var 

viðfangsefni rannsóknar Guðbjargar Hildar Kolbeinsdóttur frá árinu 2007. 

Þar kom fram í niðurstöðum að 65% unglinganna töldu munnmök vera kynlíf 

og 51,4% unglinganna töldu endaþarmsmök vera það. Þessar niðurstöður 

gáfu til kynna að ef til vill sé of mikil áhersla lögð á að fjalla um kynlíf tengt 

leggangasamförum og gáfu um leiðvísbendingar um að hefja þurfi fræðsluna 

á að fjalla um hvernig unglingar skilgreini kynlíf í víðara samhengi 

(Guðbjörg Hildur Kolbeinsdóttir, 2007, bls. 137). 

 Í rannsókn Armour og Haynie frá árinu 2007 (bls. 149-151) var 

rannsakað hvort  unglingar sem byrja snemma að stunda kynlíf eigi frekar í 

hættu á að fremja afbrot síðar á ævinni heldur en hinir sem byrja seinna. Þar 

gáfu niðurstöður til kynna að slík staðhæfing eigi ekki við rök að styðjast 

þannig að unglingar sem byrja snemma að stunda kynlíf eru ekki taldir 

líklegri en hinir til þess að sýna áhættuhegðun á öðrum sviðum.   

 

2.4 Foreldrar og kynfræðsla 

Mikilvægt er að kynfræðsla fari fram á heimilum barna, en ekki einungis í 

skólum, en niðurstöður rannsóknar Ancheta, Hynes og Shrier frá árinu 2005 

(bls. 107) bentu til þess að foreldrar ræða fremur við börn sín um tíðahring 

kvenna og notkun getnaðarvarna. Jafnframt voru margir þeirrar skoðunar  að 

unglingar eigi að lifa skírlífi og að með því að fræða þá um kynlíf sé í raun 

verið að stuðla að því að þeir byrji fyrr að stunda kynlíf en þeir myndu gera 

ef engin kynfræðsla færi fram. 

Foreldrar geta haft mikil áhrif á þróun kynlífs hjá börnum sínum og er þá 

átt við þekkingu þeirra á kynlífi og hegðun þeirra þegar kemur að því. Þó svo 

að foreldrar vilji fræða börnin sín um kynlíf og börn vilji fá fræðslu frá 

foreldrum fær ef til vill mikill minnihluti barna að einhverja fræðslu frá 

foreldrum sínum (Paulson, og Somers, 2000, bls. 631).  

Árið 2000 (bls. 630-640) rannsökuðu Paulson og Somers hvaða þættir eru 

mikilvægir þegar kemur að því að foreldrar fræði börn um kynlíf. Þar sýndu 

niðurstöður fram á að nánd og opinská samskipti milli barna og foreldra eru 

þeir þættir sem skipta miklu máli. Þegar opin samskipti eru ekki til staðar 

gefur það auga leið að kynlíf verður ekki fyrir valinu þegar kemur að því að 

ræða við börnin. Jafnframt bentu niðurstöður til þess að aldur skipti töluverðu 

máli þegar kemur að foreldrum að fræða börnin sín um kynlíf. Foreldrum 

fannst ekki nauðsynlegt að ræða við börnin um kynlíf meðan þau voru ung en 

eftir því sem þau stækkuðu fundu þau fyrir auknum þrýstingi frá samfélaginu 

um að eiga samræður við þau um kynlíf. Þessar niðurstöður gefa það til 

kynna að foreldrar fræði börnin frekar eftir að hegðunin hefur átt sér stað en 

ekki áður. Niðurstöður rannsóknar þeirra Miller og Bensen frá árinu 2001 

(bls. 24) eru í takt við niðurstöður Paulson og Somers. Þar kom einnig fram 

að skoðanir foreldra á skírlífi og þungunum geta líka haft áhrif á viðhorf 

unglinganna til þess. Opinskáar samræður á milli barna og foreldra eru 

líklegar til að leiða til þess að börn sýni ábyrgð og byrji jafnvel seinna að 

stunda kynlíf en þau myndu gera annars (Dagbjört Ásbjörnsdóttir, Guðbjörg 

Edda Hermannsdóttir og Sigurlaug Hauksdóttir, 2009, bls. 4). 

3. Námsefni 

Margvíslegt námsefni hefur verið notað hér á landi og árið 1991 var 

kynfræðsluefnið  Lífsgildi og ákvarðanir, sem er upphaflega bandarískt efni 

sem heitir Human sexuality, values and choices, staðfært og þýtt á íslensku. 

Efnið var það fyrsta sinnar tegundar á Íslandi og komu margir að útgáfu þess. 

Sóley S. Bender var frumkvöðull verkefnisins en með styrk frá 

Landlæknisembættinu kannaði hún bandarískt efni sem mögulega gæti verið 

tekið upp á Íslandi. Að því loknu sögðu um 30 einstaklingar, flestir 

fræðimenn innan skóla og heilbrigðisstétta sína skoðun á efninu og komu 

með hugmyndir um úrbætur. Fjölmargar stofnanir komu að gerð verkefnisins 

og má sem dæmi nefna Alþingi, menntamálaráðuneytið og 

Námsgagnastofnun (Sóley S. Bender, 2012, bls. 49;  Stefán Bergmann, 1993, 

bls. 153-154). 

Kennsluefnið Lífsgildi og ákvarðanir var ætlað aldurshópnum 13-14 ára 

og  samanstóð af mörgum þáttum. Kennarahandbók fylgdi efninu og var gert 

ráð fyrir samstarfi á milli heimilis og skóla með heimaverkefnum. Stutt 

myndbönd fylgdu því einnig. Þegar efnið kom út var gerð krafa um ákveðna 

aðlögun kennara þar sem gert var ráð fyrir kennsluaðferðum sem ekki höfðu 

verið útbreiddar í íslenskum skólum á þeim tíma (Stefán Bergmann, 1993, 

bls. 156-158).   

Það var svo árið 2006 að út kom út nýtt efni tengt kynfræðslu;. Kynlíf,  

eftir Ásdísi Olsen, og Um stelpur og stráka, eftir Erlu Ragnarsdóttur og 

Þórhöllu Arnardóttur. Eins og Lífsgildi og ákvarðanir samanstóð efnið Kynlíf 

af kennsluleiðbeiningum, efni fyrir foreldra, vinnubók fyrir unglinga, sem var 

gerð í svipuðu sniði og unglingatímarit, og loks myndband sem nefndist 

Forfallakennarinn. Efnið Um stelpur og stráka samanstóð aftur á móti af 

fjórum köflum þar sem ýmis verkefni eru tekin fyrir. Dæmisögur má finna í 

bókinni þar sem nemendur eru hvattir til að setja sig í spor þeirra sem sagan 

fjallar um. Helstu takmarkanir þessara verkefna eru að þau voru ekki prófuð á 

unglingum áður en þau voru tekin til notkunar ásamt því að árangur þeirra 

hafði ekki verið rannsakaður þegar kemur að kynhegðun, viðhorfi og 

þekkingu nemenda. Þegar kemur að námsefni í kynfræðslu er einmitt mælt 

með því að unglingar taki þátt í þróun þess. Helsta ástæðan fyrir því er sú að 

ef unglingar fá tækifæri til þess að vera með í ráðum aukast líkurnar á að 

fræðslan henti viðkomandi aldurshóp (Sóley S. Bender, 2012, bls. 48).  

Ýmsar gagnvirkar æfingar má finna á vef Námsgagnastofnunar og er ein 

slík vefsíða, sem ber heitið Kynfræðsluvefurinn, tengd kynfræðslu. Síðan er 

ætluð börnun og unglingum og á henni geta þau fengið svör við ýmsum 

spurningum sem geta vaknað, til dæmis varðandi kynþroska, líkamann, 

barneignir, kynlíf, getnaðarvarnir og heilbrigði (Námsgagnastofnun, 2008). 

Árið 2012 var gefin út stuttmynd sem fékk nafnið Fáðu já og var unnin af 

Brynhildi Björnsdóttur, Páli Óskari Hjálmtýssyni og Þórdísi Elvu 

Þorvaldsdóttur. Innanríkis- mennta- og menningarmála- og 

velferðaráðuneytin komu einnig að gerð verkefnisins. Markmið myndarinnar 

eru margþætt. Með því að greina frá mörkum sem liggja á milli kynlífs og 

ofbeldis er verið að reyna að sporna við kynferðislegu ofbeldi, en einnig er 

sýnt hvaða áhrif klám og klámvæðing hefur á unglinga. Gagnkvæm virðing 

er einnig skilgreind og hvaða áhrif hún hefur á náin samskipti. Ástæðan fyrir 

heitinu Fáðu já er sú að umræðan hefur í gegnum tíðina verið nei þýðir nei 

og vildu höfundar koma á framfæri mótmælum sínum við þeirri orðanotkun. 

Með því að snúa dæminu við var verið að sporna við þeirri hugmynd sem 

hefur ef til vill viðgengist í íslensku samfélagi að þó svo að neitun hafi verið 

til staðar hafi hún ef til vill ekki verið nægilega afgerandi. Já er afgerandi 

svar og því ætti ekki að fara á milli mála þegar kemur að kynlífi að um 

samþykki sé að ræða (Mennta- og menningarmálaráðuneyti, 

Innanríkisráðuneyti, Velferðarráðuneyti, 2012, bls. 3-4). 

4. Kenningar  

Áhættuhegðun (e. Risk taking behavior) mælist hæst hjá unglingum og er 

skortur á þekkingu hjá þessum hópi ekki eina skýringin á því. Fjölmargir 

sálfræðingar hafa lagt fram kenningar sem tengjast hegðun unglinga og hér 

verður gerð grein fyrir nokkrum þeirra (Greene, Krcmar, Aalters, Rubin og 

Hale, 2000, bls. 439). 

Í hugrænni félagsnámskenningu (e. social cogntive theory) er í 

meginatriðum fjallað um sálfræðilega þætti sem hafa áhrif á hegðun 

einstaklinga er viðkemur heilsu þeirra og aðferðir til þess að hafa áhrif á 

þessa hegðun. Hegðunin er útskýrð með tilliti til samspils persónulegra-  

hugrænna- og umhverfisþátta og hvernig þeir hafa áhrif á hana. Þegar 

persónulegir þættir eru nefndir er átt við getu einstaklings til að átta sig á 

hegðuninni og þannig ákvarða hvaða áhrif hún hefur, að læra af öðrum og 

íhuga. Fræðimenn á sviði heilsu og atferlis hafa lengi vel stuðst við hugræna 

félagsnámskenningu í vinnu sinni með einstaklingum og hafa þróað íhlutunar 

aðferð, eða tæki, sem hafa áhrif á undirliggjandi breytur og auka með því 

líkurnar á breytingu á ákveðinni hegðun (Baranowski, Parcel og Perry, 2002, 

bls. 165).  

Erik H. Erikson lagði fram kenningu árið 1968 um sálfélagslegan þroska 

og þróun einstaklingsins. Samkvæmt honum eru ákveðin verkefni á hverju 

aldursskeiði sem einstaklingurinn þarf að leysa til þess að komast yfir á næsta 

stig. Ef unglingurinn er tekinn sem dæmi er gert ráð fyrir að hann sé farinn að 

finna sitt eigið sjálf. Sjálfsmyndin fer að styrkjast en hættan á þessu stigi er 

að hann sé ekki farinn að finna hvaða hegðun er ásættanleg og það getur 

valdið ruglingi þannig að hann veit ekki hvert hlutverk hans er og hvaða 

reglum honum er ætlað að fylgja (Erikson, 1968, bls. 91-135). 

B.F. Skinner er upphafsmaður kenningar um atferli (e. behaviorism) þar 

sem gert er ráð fyrir styrkingu og refsingu til þess að breyta ákveðinni 

hegðun. Með styrkingu er gert ráð fyrir að góð hegðun sé verðlaunuð með 

það að markmiði að hún verði endurtekin en aftur á móti er refsingu beitt til 

þess að koma í veg fyrir ákveðna hegðun. Sem dæmi má nefna að unglingur 

sem gerir allt sem í sínu valdi stendur til að standa sig vel í skóla gerir það 

vegna þess að honum hefur verið verðlaunað fyrir það áður og vill reyna að 

halda því striki áfram. Aftur á móti unglingur sem sýnir slæma hegðun á 

einhvern hátt verður refsað fyrir hana og því minni líkur á að hann endurtaki 

hana. (Skinner, 1971, bls. 64-68). 

5. Skilgreining á hugtökum 

Í þessum kafla verður leitast við að skilgreina helstu hugtök sem vert er að 

hafa í huga þegar kemur að kynfræðslu. 

5.1 Kynheilbrigði 

Með hugtakinu kynheilbrigði er ekki einungis átt við einstaklinga sem stunda 

heilbrigt kynlíf, þó vissulega sé það stór hluti af skilgreiningunni. Það er 

einnig mikilvægt að horfa til þess að kynheilbrigður einstaklingur sýnir 

ábyrgð í kynlífi ekki einungis líkamlega heldur líka andlega (Heilsugæsla 

höfuðborgarsvæðisins, Landspítali- háskólasjúkrahús og 

Landlæknisembættið, 2009). 

Kynheilbrigði snýr þannig að tilfinningum, löngunum og þörf fyrir að 

vera metinn að eigin verðleikum. Kynheilbrigður einstaklingur sýnir ekki 

hræðslu eða finnur fyrir skömm þegar hann stundar kynlíf. Andlegi þátturinn 

er því ekki síður mikilvægur en sá líkamlegi þó vissulega sé það samspil 

þessara tveggja þátta sem stuðlar að kynheilbrigði (Sóley S. Bender, 2006, 

bls. 48). 

5.2 Kynlífs- og frjósemisheilbrigði 

Frjósemisheilbrigði snýr að öllum þáttum er snerta frjósemi mannsins en þeir 

ná allt frá því að tryggja frjósemi og til þess að takmarka hana. 

Kynlífsheilbrigði tengist aftur á móti heilbrigðu kynlífi einstaklinga og snýr 

það að ást, umhyggju og mikilvægi þess að þeir njóti samveru með öðrum. 

Þessi tvö hugtök eru nátengd hugtakinu kynheilbrigði og eru í raun og veru 

tveir angar af því en það er þó mismunandi eftir löndum hvort lögð er áhersla 

á kynlífsheilbrigði eða frjósemisheilbrigði þegar kynheilbrigði er annars 

vegar. Helstu ástæður fyrir því eru mismunandi trúarlegar- menningarlegar- 

eða pólitískar skoðanir frá einu landi til annars (Sóley S. Bender, 2006, bls. 

48). 

5.3 Kynhneigð 

Kynhneigð snýst í grunninn um það hverjum maður hrífst af, hvort heldur 

sem um ræðir stelpu eða strák. Kynhvöt tengist kynhneigð ekki nema að litlu 

leyti því skilgreina má kynhneigð sem samspil flókinna tilfinninga (Sara 

Dögg Jónsdóttir, 2003, bls. 4). Ekki var minnst á kynhneigð á nokkurn hátt í 

aðalnámskrá grunnskóla fyrr en árið 2006, en þá var aðallega fjallað um 

mikilvægi þess að mismuna ekki nemendum vegna kynhneigðar 

(Menntamálaráðuneytið, 2006, bls. 9).  

Í núgildandi aðalnámskrá grunnskóla, almennum hluta (Mennta- og 

menningarmálaráðuneytið, 2011, bls. 22) er hinsvegar fjallað um 

jafnréttismenntun og þar segir að hún eigi að fara fram á öllum skólastigum 

og fjalla eigi um nokkra þætti sem geta haft áhrif á líf fólks, kynhneigð er 

einn af þessum þáttum. Nám í jafnréttismenntun á þannig að tengjast kyni og 

kynhneigð. Allir nemendur eiga að hafa jöfn tækifæri til náms og mikið er 

fjallað um að ekki eigi að mismuna nemendum hver sem kynhneigð þeirra 

kann að vera. Við lok 10. bekkjar eiga nemendur að vita hvað hugtökin kyn, 

kynhneigð og kynhlutverk þýða ásamt því að vita hvaða hlutverki þau gegna í 

sambandi við sjálfsmynd og kyngervi einstaklinga (Mennta- og 

menningarmálaráðuneytið, 2011, bls. 201).  

Kristín Elva Viðarsdóttir og Sif Einarsdóttir rannsökuðu árið 2006 áhrif 

fræðslu á viðhorf kennara til sam- og tvíkynhneigðra. Alls tóku 137 kennarar 

í þremur skólum þátt og fengu starfsmenn eins skóla skipulagða fræðslu á 

meðan starfsmenn í hinum tveimur skólunum voru samanburðarhóparnir sem 

fengu enga fræðslu. Niðurstöður rannsóknarinnar bentu til þess að þeir sem 

höfðu fengið fræðsluna voru jákvæðari í garð sam- og tvíkynhneigðra. Hjá 

þeim sem ekki höfðu fengið neina fræðslu varð aftur á móti engin breyting á 

viðhorfi (Kristín Elva Viðarsdóttir og Sif Einarsdóttir, 2006, bls. 29-34). 

Þó svo að í aðalnámskrá grunnskóla (Mennta- og 

menningarmálaráðuneytið, 2011, bls. 22) sé komið inn á að allir eigi jöfn 

réttindi til náms er ekki minnst sérstaklega á samkynhneigð. Þetta gagnrýndi 

Sara Dögg Jónsdóttir í grein sem birtist í bókinni Andspænis sjálfum sér, 

samkynhneigð ungmenni, ábyrgð og innsæi fagstétta (2005, bls. 36-37). Þar 

fjallar Sara um mikilvægi þess að málefni samkynhneigðra séu tekin til 

umfjöllunar í aðalnámskrá með það að markmiði að vinna bug á fordómum 

sem ef til vill eru ríkjandi í samfélaginu. Þó svo að hvergi sé minnst á 

samkynhneigð í aðalnámskránni hefur orðið viss vitundarvakning í íslensku 

skólakerfi varðandi þetta málefni. Kennarar og annað starfsfólk innan 

grunnskólanna hafa tekið við sér og margir skólar jafnframt tekið að 

einhverju leyti þátt í þessu með því að fræða nemendur um samkynhneigð í 

til dæmis lífsleikni og kynfræðslu (Sara Dögg Jónsdóttir, 2005, bls. 37-38). 

Þrátt fyrir ákveðna vitundarvakningu varðandi málefni samkynhneigðra í 

grunnskólum er alltaf þörf á úrbótum. Samkynhneigðir nemendur finnast í 

grunnskólum og oft og tíðum taka umsjónarkennarar og námsráðgjafar ekki 

með í reikninginn að tilfinningaleg vandamál geta beinlínis stafað af því að 

viðkomandi hefur ekki opinberað samkynhneigð sína (Sara Dögg Jónsdóttir, 

2005, bls. 38).  

5.4 Kynvitund 

Oft er fyrsta spurningin sem verðandi foreldrar spyrja sig, hvort barnið sem 

væntanlegt er í heiminn verði stelpa eða strákur. Þó svo að kynið sem barnið 

fæðist í eigi að ákvarða hvort barnið upplifi sig sem strákur eða stelpa er það 

ekki alltaf raunin. Kynvitund snýst um meira en tilfinningar og ganga sumir 

þá leið að leiðrétta kyn sitt með skurðaðgerð (Grady, 2005, án síðutals).   

Í mörgum nágrannalöndum Íslands er að finna löggjöf sem tryggir réttindi 

þessa fólks en Ísland er ekki langt komið hvað þetta varðar. Landlæknir 

skipar þó hóp sem samanstendur af tveimur geðlæknum, tveimur 

kvensjúkdómalæknum og lýtalækni, en þessi hópur er ekki settur með lögum 

og því er hlutverk og störf hans algjörlega í hans eigin höndum. 

Mannréttindaskrifstofa Íslands bendir á nauðsyn lagasetningar til þess að 

tryggja réttindi þessa fólks (Mannréttindaskrifstofa Íslands, 2010). 

6. Forvarnir 

Í Lögum um grunnskóla nr. 15/2008 er kveðið á um skólaskyldu á Íslandi. 

Nemendur skulu hefja grunnskólagöngu á sjötta aldursári nema um sérstakar 

undanþágur sé að ræða. Þetta merkir að flestir unglingar á Íslandi hafa verið 

samfellt í skóla löngu áður en hverskyns spurningar um kynlíf og sambönd 

hafa vaknað hjá þeim. Skólar hafa þess vegna með tilliti til fræðslu tækifæri á 

að draga úr áhættuhegðun þeirra þegar kemur að kynlífi (Kirby, 2002, bls. 

27). 

Félagsráðgjafar og fræðimenn á sviði menntarannsókna hafa lagt fram 

margar tillögur að því hvernig skólar geti komið í veg fyrir áhættuhegðun hjá 

nemendum í tengslum við kynlíf. Sem dæmi má nefna að skólar geta kallað 

til samvinnu við utanaðkomandi aðila með reynslu af áhættuhegðun ásamt 

því að auka metnað nemenda fyrir menntun á æðra skólastigi. Slíkur 

metnaður getur haft áhrif á löngun þeirra til að eignast börn á unglingsárum 

og stuðlað þannig að notkun getnaðarvarna. Með því að auka sjálfsálit 

nemenda og samræðuhæfni er hægt að kenna nemendum að það er í lagi að 

segja nei (Kirby, 2002, bls. 27). Þessu til stuðnings bentu niðurstöður 

rannsóknar Halpern, Joyner, Udry og Suchindran (2000, bls. 220) til þess að 

metnaður nemenda gæti haft áhrif á seinkun fyrstu kynlífsreynslu þeirra.  

Varnir gegn kynsjúkdómum og ótímabærum þungunum eru eitt af 

markmiðum kynfræðslu en fjöldi klamydíu smita meðal ungmenna á Íslandi 

hefur lengi verið áhyggjuefni heilbrigðisstarfsfólks. Í samanburði við önnur 

Norðurlönd trónir Ísland á toppnum yfir flest klamydiusmit í þessum 

aldurshópi (Velferðarráðuneytið, 2011, bls. 20-22).  

Viðfangsefni rannsóknar þeirra Furstenberg, Geitz, Teitler og Weiss frá 

árinu 1997 (bls. 123-127) var að kanna hvort aðgengi að smokkum í 

grunnskólum hefði áhrif á meiri notkun þeirra meðal nemenda í Fíladelfíu í 

Bandaríkjunum. Niðurstöður gáfu til kynna að þó svo aðgengi að smokkum 

væri til staðar hefði það ekki þau áhrif að nemendur notuðu þá frekar. 

Jafnframt bentu niðurstöður til þess að þó svo að starfrækt væri 

skólaheilsugæsla eða svokölluð unglingamóttaka þar sem nemendur gátu 

komið og rætt við heilbrigðisstarfsmann um kynsjúkdóma, getnaðarvarnir og 

kynlíf skilaði það sér ekki í auknu kynlífi hjá unglingum eins og 

áhyggjuraddir höfðu bent á að myndi gerast ef slík þjónusta yrði starfrækt í 

skólunum. 

Samskonar rannsókn var gerð í Seattle í Bandaríkjunum þar sem smokkar 

voru aðgengilegir í körfum hjá skólahjúkrunarfræðingi en einnig í sjálfsölum 

í skólanum. Bæklingar um skírlífi, notkun smokka og hvernig mætti koma í 

veg fyrir kynsjúkdóma voru einnig til staðar fyrir nemendur. Engar hömlur 

voru á aðgenginu að þessum smokkum, það er nemendur þurftu ekki leyfi 

foreldra og máttu þeir taka eins marga og þeir vildu. Niðurstöður þessarar 

rannsóknar, eins og þeirrar sem gerð var í Fíladelfíu, bentu til þess að nær 

engin samsvörun væri á milli notkunar smokka í kynlífi og aðgengis að þeim 

(Kirby, Brown, Peterfreund, Hillard og Harrist, 1999, bls. 182-186).  

Unglingar sem eru að stíga sín fyrstu skref í kynlífi virðast oft vera á þeirri 

skoðun að rómantík og getnaðarvarnir eigi ekki samleið. Unglingar eru oft 

sjálflægir þannig að þegar rætt er við þá um þunganir á unglinsárum og 

afleiðingar þeirra virðast þeir oft halda því fram að slíkt hendi þá ekki þó svo 

að möguleikinn sé vissulega til staðar (Kirby, Brown, Peterfreund, Hillard og 

Harrist, 1999, bls. 186).  

7. Tölfræðilegar staðreyndir um kynhegðun 

unglinga á Íslandi 

Árið 2006 fór fram viðamikil rannsókn á vegum Barnaverndarstofu og 

Rannsóknar og greiningar þar sem lagðir voru spurningalistar fyrir alla 

framhaldskólanema á Íslandi. Tilgangur rannsóknarinnar var að rannsaka 

kynlífshegðun ungmenna ásamt líkamlegu- og kynferðislegu ofbeldi gegn 

börnum á Íslandi. Svarhlutfall mældist 80% og unnið var með svör 10.472 

ungmenna á aldrinum 18-24 ára. Í niðurstöðum kom meðal annars fram að 

44% drengja og 33% stúlkna höfðu aldrei stundað kynlíf, og að 32% stúlkna 

og 28% drengja voru 16 ára eða eldri þegar þau stunduðu það fyrst. Þá voru 

35% stúlkna og 28% drengja 15 ára eða yngri við fyrsta skiptið sitt 

(Barnaverndarstofa og Rannsókn og greining, 2006).  

Meirihluta ungmennanna, eða 60% drengja og 44% stúlkna fannst að 

löglegur kynferðisaldur á Íslandi ætti að vera 14 ára eða yngri. 31% stúlkna 

og 21% drengja fannst hinsvegar að lögaldurinn ætti að vera 16 ára eða eldri 

(Barnaverndarstofa og Rannsókn og greining, 2006).  

Árið 2006 var gerð rannsókn á heilsu og lífskjörum skólanema og var hún 

samstarfsverkefni á milli Háskólans á Akureyri og Lýðheilsustöðvar. Allir 

grunnskólar landsins tóku þátt í könnuninni þar sem spurningalistar voru 

lagði fyrir 11.800 nemendur og svarhlutfall var 86%. Nemendur í 10. bekk 

voru beðnir um að svara nokkrum spurningum um kynhegðun sína, og í 

svörum þeirra kom fram að 36% stúlkna og 28% drengja höfðu stundað 

kynlíf og hafði mikill meirihluti gert það með einstaklingi af gagnstæðu kyni, 

2% drengja og 0,5% stúlkna höfðu hinsvegar stundað kynlíf með einstaklingi 

af sama kyni. Þegar kom að spurningum um getnaðarvarnir kom fram að 

15% unglinganna notuðu ekki getnaðarvarnir þegar þeir stunduðu síðast 

kynlíf og 5% að auki reiddu sig á rofnar samfarir með það að markmiði að 

komast hjá þungun. Þar að auki kom fram að áfengisneysla tengdist kynlífi 

unglinganna því af þeim unglingum sem höfðu aldrei drukkið áfengi höfðu 

aðeins 14% stundað kynlíf sem mætti túlka þannig að ef unglingar höfðu 

drukkið áfengi jukust líkurnar á að þeir hefðu einnig stundað kynlíf 

(Háskólinn á Akureyri og Lýðheilsustöð, 2006).  

Klamydía er sjúkdómur sem getur smitast við kynlíf. Þetta er algengasti 

kynsjúkdómurinn á Íslandi og er smokkurinn eina vörnin gegn henni. Árið 

2011 voru 643 tilfelli af klamydíu skráð í aldurshópnum 15-19 ára, en 

athyglisvert er að í sama aldurshóp árið 2009 voru tilfellin 830 og árið 2010 

738. Frá árunum 1997-2011 voru tilfellin fæst í þessum aldurshóp árið 2003 

eða 388 talsins. Það má einnig teljast athyglisvert að langflest tilfelli þar sem 

klamydía hefur greinst eru í aldurshópnum 15-24 ára (Landlæknisembættið, 

e.d.).   

 



25 

8. Klámvæðing 

Kynlíf og klám er ekki sami hluturinn og  getur verið mikilvægt að skilja 

þetta tvennt að. Í kynlífi eru karlar og konur jafningjar, en þó svo að klám feli 

að einhverju leyti í sér kynlíf getur það einnig snúist um niðurlægingu og 

jafnvel ofbeldi. Skilgreiningin á klámi snýr þannig að því frá hvaða 

sjónarhorni manneskjan, nektin, kynfærin og svo framvegis eru sýnd á 

ljósmynd, í kvikmyndum og fleiru (Berglind Rós Magnúsdóttir, Guðrún M. 

Guðmundsdóttir, Jóna Pálsdóttir, Kristín Ástgeirsdóttir og Kristín Jónsdóttir, 

2010, bls. 36).  

Þó að halda mætti fram að erótík og klám tengist á einhvern hátt, þar sem 

erótík snýr að bókmenntum eða listaverkum þar sem kynferðisleg þemu 

birtast og klám er efni sem ætlað er að örva einstaklinginn á kynferðislegan 

hátt með myndum, myndböndum og svo framvegis, hefur erótík hinsvegar 

oftast verið notuð á jákvæðan hátt á meðan orðið klám hefur neikvæðari 

merkingu (Offir, 1982, bls. 368).  

Foreldrar eiga oft í erfiðleikum með að ræða við börnin sín um klám og 

afleiðingar þess og má rekja skýringuna á því til þess að foreldrarnir vilji ekki 

hugsa til þess að börnin séu yfir höfuð að horfa á klám. Nú á dögum er 

staðreyndin hins vegar sú að klám er mjög aðgengilegt fyrir börn. Þó svo að 

börn séu ekki endilega að leita sérstaklega eftir klámi á netinu getur það birst 

þeim á ótal margan hátt; í tölvupóstum, á vinsælum netsíðum eins og 

youtube, í auglýsingum á netsíðum og svo framvegis (Carey, 2011, bls. 86-

87). 

Tilviljun getur fljótt breyst í forvitni hjá börnum og getur þannig leitt til 

þess að þau fari sérstaklega að leitast eftir að finna klám á netinu. Oft hefur 

verið bent á það að þegar unglingar komast á þann aldur að byrja sjálf að 

stunda kynlíf sé auðvelt aðgengi að klámi tilvalin leið til að svara spurningum 

sem þau myndu ef til vill ekki bera undir fullorðna fólkið í kringum sig. 

Foreldrar horfa aftur á móti oft fram hjá þessu með því hugarfari að þeirra 

barn myndi aldrei horfa á klámfengt efni (Carey, 2011, bls. 87).  

Tónlistarmyndbönd hafa tekið miklum breytingum á undanförnum árum. 

Konur eru þar oft og tíðum fáklæddar á háum hælum í ögrandi stellingum. 

Þessar konur eru fyrirmyndir margra unglingsstúlkna og því getur verið erfitt 

fyrir þær að gera greinarmun á því sem er viðeigandi og hvað ekki (Carey, 

2011, bls. 164-165). 

Þar sem að tónlistarmyndbönd og svokölluð popp menning (e. pop 

culture) verða sífellt meira ögrandi hefur klám iðnaðurinn brugðist við með 

því að framleiða grófara efni og er það gert til að skilja sig frá því sem allir 

geta séð í sjónvarpi, tímaritum og svo framvegis. Markaðssetning 

klámiðnaðarins hefur því breyst þar sem sífellt þarf að finna nýjar leiðir til að 

viðhalda áhuga og fá inn nýja viðskiptavini (Dines, 2010, bls. 141-142).  

8.1 Klám og íslenskir unglingar 

Viðfangsefni rannsóknar þeirra Andreu J. Ólafsdóttur og Hjálmars G. 

Sigmarssonar frá árinu 2006 (bls. 62-64) var að kanna hvert viðhorf íslenskra 

ungmenna væri til kláms. Alls tóku 28 ungmenni á aldrinum 14-18 ára þátt í 

rannsókninni sem var eigindleg, en viðmælendum var skipt í fimm hópa eftir 

aldri, og fjórir hóparnir voru jafnframt kynjaskiptir.  

Þegar ungmennin voru beðin um að skilgreina hvað klám væri höfðu 

stelpurnar sterkari skoðanir en strákarnir. Þær töldu að klám væri iðnaður 

sem gengi út á sölu og markaðsetningu kynlífs, en einnig voru þær flestar 

sammála um að klám snerist að mestu leyti um niðurlægingu kvenna og hefði 

í raun ekkert að gera með ást og tilfinningu sem að þeirra mati ætti að 

tengjast kynlífi. Strákarnir voru aftur á móti lengur að svara en stelpurnar og 

sögðu flestir að margir þættir spiluðu inn í þegar kæmi að því að skilgreina 

klám. Þeir voru samt sem áður sammála stelpunum með það að klám tengdist 

ekki tilfinningum á nokkurn hátt. Öll ungmennin voru á þeirri skoðun að 

klám og kynlíf væru tveir aðskildir hlutir.  

Í rannsókn Guðbjörgar Hildar Kolbeinsdóttur frá árinu 2005 sem var hluti 

af norrænu rannsóknarverkefni, þar sem þátttakendur voru 323 íslenskir 

unglingar, var markmiðið að öðlast vitneskju um hvort og þá hvernig  klám 

hefur áhrif á líf unglinga. Þar kom fram í niðurstöðum að mikill meirihluti 

unglinganna hafði séð klám, hvort sem þeir sóttust eftir því eða ekki. Strákar 

voru líklegri en stelpur til að horfa á klám og gerðu þeir það frekar í einrúmi 

heldur en stelpur. Þegar spurt var af hverju unglingarnir horfðu á klám kom 

fram að 17,8% stráka horfðu á klám til þess að stunda sjálfsfróun á meðan 

4% stelpna horfðu á það í þeim tilgangi. Meirihluti unglinganna eða 70%, 

taldi klám vera fyrir bæði kynin en ekki einungis fyrir stráka. Niðurstöður 

Guðbjargar sýndu jafnframt að 60% unglinganna höfðu einhvern tímann 

stundað kynlíf og jafnframt voru tengsl á milli þess og áhorfs á klám 

(Guðbjörg Hildur Kolbeinsdóttir, 2007, bls. 125-139).  

9. Kynjamunur í kennslu 

Miklar vangaveltur hafa verið um áhrif karlkyns kennara annarsvegar og 

kvenkyns kennara hinsvegar á skólakerfið. Í skýrslu UNESCO (2006, bls. 37) 

kemur fram að í þróunarlöndunum fjölgaði nýskráningum stúlkna í tengslum 

við fjölgun kvenkyns kennara. Þrátt fyrir þessa staðreynd eru 

skólastjórnendur víðsvegar hikandi við að senda kvenkyns kennara á 

afskekktustu svæðin í þessum löndum af ótta við að öryggi þeirra verði stefnt 

í hættu. 

Árið 2004 voru 59% kennara í heiminum á unglingastigi konur þrátt fyrir 

að mikill meirihluti kennara í þróunarlöndum séu karlar. Ef aðeins er horft til 

Norður- Ameríku og Evrópu voru konur 84% kennara á unglingastigi þetta 

sama ár (UNESCO, 2006, bls. 37).    

Ísland er ekki undantekning þegar kemur að hlutfalli kvenna og karla með 

kennsluréttindi. Til marks um það má nefna að  karlar með kennsluréttindi 

voru 867 talsins hér á landi árið 2012 á meðan konur voru 3719 talsins  

(Hagstofa Íslands, e.d.). 

Í rannsókn Ingólfs Ásgeirs Jóhannessonar frá árinu 2002, sem birtist í 

bókinni Kynjafræði- kortlagningar (2004, bls. 219), voru tekin viðtöl við 14 

kvenkyns kennara í 14 mismunandi skólum víðsvegar um landið. Markmið 

rannsóknarinnar var að kanna viðhorf kennaranna til þess að kenna stelpum 

annarsvegar og strákum hinsvegar. Meðal spurninga var hverja þær töldu 

ástæðu þess að fleiri konur önnuðust kennsluna í grunnskólum á landinu. 

Niðurstöður gáfu til kynna að þær töldu launin vera aðalástæðuna fyrir því að 

konurnar væru fleiri en karlarnir. 

Viðmælendur Ingólfs (2004, bls. 115) virtust vera á þeirri skoðun að 

skortur á karlmönnum í leik- og grunnskólum sé orðið að vandamáli í 

íslensku skólakerfi, sem fyrst og fremst bitni á karlkyns nemendum. Þrátt 

fyrir það er hægt að álíta að með því að halda því fram að skortur á 

karlmönnum sé vandamál sé í raun verið að gera lítið úr kvenkyns kennurum 

og hæfni þeirra til að kenna hvort heldur er stelpum eða strákum (Ingólfur 

Ásgeir Jóhannesson, 2004, bls. 115).   

Viðmælendur Ingólfs (2004, bls. 222) voru þó einnig á þeirri skoðun að 

strákar þyrftu ekki endilega karlkyns kennara þar sem persónan sem kennarar 

hafa að geyma skiptir höfuðmáli en ekki af hvaða kyni þeir eru. Þó eftir sem 

áður vildu viðmælendur Ingólfs fá fleiri karlmenn í starfið. 

Í rannsókn þeirra Duffy, Walsh og Warren frá árinu 2002 (bls. 579-593), 

þar sem markmiðið var að kanna hvort samskipti kennara við nemendur séu 

breytileg eftir því hvort um er að ræða stráka eða stelpur, kom fram að þó svo 

að kennarar sýni nemendum yfirleitt sömu athygli í skólastofunni voru þeir 

líklegri til þess að sýna strákum meiri athygli en stelpum. Kennarar voru 

einnig gagnrýnni á hegðun strákanna sem og gagnvart svörum þeirra við  

spurningum sem þeir voru spurðir að. Karlkyns kennarar vildu oft sýna vald 

sitt á meðan konurnar sýndu ef til vill meiri stuðning.  

Niðurstöður rannsóknar Ingólfs Ásgeirs Jóhannessonar (2004, bls. 219-

220), bentu til þess að almennt viðhorf kennara sé að strákar spyrja meira en 

stelpur séu vandvirkari og betri í að koma hugsunum sínum á blað en fari 

hinsvegar ekki mikið út fyrir námsefnið með því til dæmis að spyrja 

spurninga.  

Lélegur námsárangur stráka hefur verið í umræðunni og hefur það ef til 

vill bitnað á stelpunum á þann hátt að athygli er dregin að því að þeir standi 

sig illa frekar en að fjallað sé um að stelpur standi sig vel. (Þórdís 

Þórðardóttir 2005, bls. 35).  

9.1 Örsaga um muninn á samfélagslegri stöðu 

kynjanna þegar kemur að kynlífi 

Í bók sinni, Dilemmas of desire- teenage girls talk about sexuality (2002, bls. 

4-6), fjallar Deborah L. Tolman um muninn á því hvernig samfélagið lítur á 

stelpur og kynlíf annarsvegar og stráka og kynlíf hinsvegar. Þar segir hún frá 

samræðum sem hún átti við föður tveggja unglinga, stúlku og stráks. Hann 

sagði henni frá því að strákurinn ætti ekki eftir að eiga í vandræðum með 

stelpur þegar hann yrði stór því hann væri nú alltaf með nýrri og nýrri og að 

mati Tolman virtist hann mjög stoltur af stráknum sínum. Síðar talaði þessi 

sami maður um 15 ára stelpuna sína sem hann var einnig mjög stoltur af. 

Ástæðan fyrir því að hann var stoltur af stelpunni sinni var ekki sú sama og 

hann gaf upp vegna stráksins. Hann nefndi að hún væri falleg og margir 

strákar væru að bjóða henni út en hann var ekki eins ánægður með það þegar 

hún fór á stefnumót með þeim. Hann vildi frekar að hún væri heima með 

þeim því að ef hún færi út gæti eitthvað komið fyrir hana; henni gæti verið 

nauðgað. Tolman fjallar síðan um að þessar tvær mismunandi skoðanir sem 

þessi faðir hafði tengdust á vissan hátt. Hann vildi að strákurinn hans færi út 

með stelpum og hrósaði honum í hástert, en þrátt fyrir það vildi hann ekki að 

stelpan færi út af ótta við að eitthvað myndi koma fyrir hana, þannig að stelpa 

eins og dóttir hans þyrfti í raun og veru að vera hrædd við stráka eins og son 

hans.  

Í því samfélagi sem við lifum í er ef til vill í lagi fyrir unglingsstráka að 

vera kynverur með miklar kynferðislegar þarfir á meðan stelpur eiga þá 

frekar að þrá nánd og rómantík í sitt líf. Á hinn veginn eru strákar sem ekki 

hafa sýnt neina kynferðislega tilburði við stelpur þegar komið er seint á 

unglingsaldurinn oft taldir minni karlmenn fyrir vikið, í sumum tilvikum ef til 

vill samkynhneigðir. Stelpur fá hinsvegar oft ekki eins mikinn þrýsting frá 

þeim sem í kringum þær eru því þær eiga í raun og veru ekki að sýna þessa 

tilburði á sama hátt og strákar (Tolman, 2002, bls. 5).   

10. Aðalnámskrá grunnskóla 

Í grunnskólum landsins er nemendum veitt kynfræðsla. Þessi fræðsla er þó 

ekki eins í öllum skólum. Kennarar og skólahjúkrunarfræðingar sjá að mestu 

leyti um fræðsluna en ef nýjasta aðalnámskrá grunnskóla, frá árinu 2011, er 

skoðuð getur reynst erfitt að átta sig á undir hvaða kennslugrein kynfræðslan 

fellur.  

Í aðalnámskrá grunnskóla frá árinu 1989 (Menntamálaráðuneytið, bls. 

175), er fjallað um kynfræðslu. Þar er sagt frá helstu markmiðum hennar en 

þau tengjast fyrst og fremst forvörnum og ná til dæmis til ótímabærra 

þungana, kynsjúkdóma og kynferðislegs ofbeldis. Einnig kemur fram að 

kynfræðsla er sið- og félagsfræðileg í eðli sínu. Nemendur eiga að fá svör við 

helstu spurningum sem þeir hafa er varða kynlíf. Kynfræðsla hjá yngri 

nemendum skal fyrst og fremst snúast um hvernig börnin koma í heiminn á 

meðan eldri nemendur eiga að fá fræðslu í hvers sé að vænta og hvað ber að 

varast þegar kemur að kynlífi. Tekið er fram að bæði kennarar og nemendur 

eigi að virða takmörk þannig að þeir þurfi ekki að ræða persónuleg og 

viðkvæm málefni.  

Í aðalnámskránni frá árinu 1989 (Menntamálaráðuneytið, bls. 175) er 

jafnframt mælst til þess að kynfræðsla sé tengd sem flestum námsgreinum og 

eru kristin-, samfélags- og náttúrufræði tekin sem dæmi. Nefnt er mikilvægi 

þess að kennarar og skólahjúkrunarfræðingar vinni saman til að tryggja að 

fræðslan verði sem heildstæðust. Foreldrar eru einnig hvattir til að kynna sér 

fræðsluna og það er sagt mikilvægt fyrir kennara að leita samstarfs við þá. 

Fjallað er um klámiðnað og mikilvægi þess að fræða nemendur um muninn á 

heilbrigðu kynlífi og klámi þar sem fólk er niðurlægt og fólk jafnvel beitt 

ofbeldi. Þá er komið inn á mikilvægi þess að fræða nemendur um 

kynferðislegt ofbeldi og leiðir til að varast því.  

Í almennum hluta aðalnámskrár frá árinu 1999 er hvergi fjallað um 

kynfræðslu eins og gert er í þeirri frá árinu 1989. Í náttúrufræðihlutanum 

(Menntamálaráðuneytið,1999, bls. 51), er fjallað um áfangamarkmið 8.-10. 

bekkjar. Nemendur eiga að geta tekið afstöðu í kynferðismálum með því að 

byggja þekkingu sína á mikilvægi getnaðavarna, starfsemi kynfæra og 

líkamlegum kyneinkennum. Nemendur eiga að þekkja helstu kynsjúkdóma 

og smitleiðir þeirra ásamt því að kynna sér afleiðingar þeirra. Í 

lífsleiknihlutanum (Menntamálaráðuneytið,1999, bls. 22), er sagt frá 

áfangamarkmiðum nemenda við lok 10. bekkjar, en þar eiga nemendur að 

gera greinarmun á hugtökunum kyni, kynferði og kynhlutverkum. Ekki er 

farið nánar í kynfræðslu í þessum hluta.  

Í þeim hluta aðalnámskrá grunnskóla sem fjallar um náttúrufræði 

(Menntamálaráðuneytið, 2007, bls. 26 og 36)b er komið inná hugtökin 

kynferði og kynhegðun og við lok 10. Bekkjar eiga nemendur að þekkja og 

skilja þessi hugtök. Nemendur eiga jafnframt að þekkja þær breytingar sem 

verða á mannslíkamanum við kynþroska ásamt því að kynna sér 

kynsjúkdóma og helstu smitleiðir þeirra.   

Unglingar virðast vera þeirrar skoðunar að það þurfi töluverðar 

endurbætur í kynfræðslu. Að þeirra mati ætti hún frekar að snúast um 

kynlífsfræði en líffræði og þar að auki finnst þeim að skólarnir þurfi að setja 

sér ákveðna stefnu þegar kemur að fræðslunni. Í því samhengi fannst þeim að 

nýta ætti lífsleiknitímana að einhverju leyti í kynfræðslu (Andrea J. 

Ólafsdóttir og Hjálmar G. Sigmarsson, 2006, bls. 58-59). 

11. Skólahjúkrunarfræðingar og 

unglingamóttaka 

Skólahjúkrunarfræðingar sinna margvíslegum störfum innan grunnskólanna. 

Helstu hlutverk þeirra eru heilsuefling og fræðsla, en ásamt því sinna þeir 

bólusetningum og skimunum auk ráðgjafar til nemenda jafnt sem til 

fjölskyldna þeirra og starfsfólks skóla. Skólahjúkrunarfræðingar vinna eftir 

hugmyndafræði 6-H heilsunnar (heilsugæslan, e.d.).  

Sóley S. Bender fór fyrir rannsókn árið 1996 um hvert viðhorf ungmenna 

væri til sérhæfðrar heilbrigðisþjónustu sem sneri að kynlífi og barneignum. Í 

niðurstöðum þessarar rannsóknar kom meðal annars fram að mikill meirihluti 

ungmenna eða 92%, bæði vildu og töldu sig frekar leita á móttöku sem væri 

sérsniðin fyrir ungt fólk (Bender, 1999, bls. 295-300) 

Þrátt fyrir landslög um kynferðismál (nr. 25/1975), þar sem kveðið var á 

um mikilvægi þess að setja á laggirnar forvarnarstarf sem sneri að kynfræðslu 

og að unglingar ættu að geta leitað á heilsugæslustöð til að fá upplýsingar og 

ráðgjöf um kynheilbrigði og getnaðarvarnir, var slíkri starfsemi ekki gert hátt 

undir höfði lengi vel. Það var ekki fyrr en árið 1999 sem fyrsta 

unglingamóttakan opnaði og var það á Akureyri. Eftir það voru smám saman 

opnaðar fleiri móttökur á höfuðborgarsvæðinu. Unglingamóttökunni í 

Hafnafirði, sem var vel sótt af unglingum, var lokað árið 2007 og voru 

launamál lækna gefin upp sem ástæða. Að mati Sóleyjar hefði í raun átt að 

efla þessa móttöku frekar en hitt með tilliti til þess hversu vel hún var sótt. 

Þarfir ungs fólks þurftu með þessari lokun að víkja fyrir sparnaði (Sóley S. 

Bender, 2009, bls. 45). 

Unglingamóttaka hefur, eins og áður sagði, verið starfrækt við 

Heilsugæslustöðina á Akureyri frá árinu 1999. Þar starfa 

skólahjúkrunarfræðingur og læknir og móttakan er opin einu sinni í viku, 

klukkutíma í senn en er lokuð yfir sumarmánuðina. Í áfangaskýrslu 

móttökunnar, sem er frá árunum 2000-2004, kom fram að flestir sem leituðu 

þangað voru unglingar með grun um kynsjúkdóma. Þar er sagt frá því að 

enda þótt unglingar hafi á grunni aukinnar fræðslu vitjað móttökunnar í meiri 

mæli en áður hafi notkun getnaðarvarna eins og smokka ekki aukist þó svo að 

unglingar vissu um áhættuna sem fylgdi því að nota ekki varnir í kynlífi 

(Heilsugæslustöðin á Akureyri, e.d., bls. 1-4). 

Margt bendir til þess að bæta þurfi þjónustu þegar kemur að 

getnaðarvörnum til þess að hún fylgi gæðastöðlum en slíkir staðlar hafa verið 

við lýði erlendis, til dæmis í Bretlandi. Ráðgjöf til unglinga þegar kemur að 

getnaðarvörnum er mikilvæg og er nauðsynlegt að slík ráðgjöf snúist ekki um 

að gefa fyrirmæli heldur fara yfir með unglingunum hvaða valkosti þeir hafa 

og umfram allt gæta hlutleysis (Sóley S. Bender, 2009, bls. 46).  

12. Aðferðafræði 

Í þessum kafla verður greint frá aðferðafræði rannsóknarinnar. Þar verður 

komið inn á hvaða rannsóknaraðferð er notast við, hverjir eru viðmælendur 

og hvernig valið á þeim fór fram, Einnig verður gerð grein fyrir, 

siðferðilegum atriðum, hvernig framkvæmd rannsóknar fór fram, 

gagnasöfnun og gagnagreining, auk þess sem rætt verður um réttmæti 

rannsóknarinnar. 

12.1 Rannsóknaraðferð 

Í upphafi rannsóknar er mikilvægt að rannsakandi ákveði hvort rannsóknin 

sem hann hyggst gera styðjist við eigindlega eða megindlega aðferð. 

Munurinn á þessum tveimur aðferðum er ekki einungis aðferðafræðilegur 

heldur líka heimspekilegur. Með eigindlegum aðferðum gefst rannsakanda 

kostur á að fá innsýn í reynsluheim viðmælenda á meðan megindlegar 

aðferðir taka mið af fjöldanum og vega og mæla tiltekna þætti. Eigindlegar 

aðferðir henta vel þegar rannsakandi vill kafa dýpra í tilfinningar og viðhorf 

fólks á meðan megindlegar aðferðir henta vel þegar skoða á viðfangsefni út 

frá breiðu sjónarhorni (Sigurlína Davíðsdóttir, 2013, bls. 229-232). 

Þar sem rannsóknarspurningarnar sem ég lagði upp með snúa að viðhorfi 

kennara og skólahjúkrunarfræðinga til kynfræðslu í grunnskólum notaðist ég 

við eigindlega aðferðafræði. Ástæðan fyrir því er sú að markmiðið með 

þessari rannsókn er að kanna viðhorf kennara og skólahjúkrunarfræðinga á 

kynfræðslu og með því að notast við eigindlega aðferðafræði tel ég að því 

verði komið til skila á fullnægjandi hátt. 

Fjölmargar rannsóknaraðferðir tilheyra eigindlegri aðferðafræði og þegar 

kemur að því að velja sér eina aðferð umfram aðra er mikilvægt fyrir 

rannsakanda að gera sér grein fyrir stöðu sinni sem rannsakanda og er þá átt 

við þekkingu, reynslu og skilning, bæði á sjálfum sér og öðrum (Sigríður 

Halldórsdóttir, 2013, bls. 239). 

Fyrirbærafræði sem rannsóknaraðferð kom fyrst fram árið 1960 og er byggð 

á heimspeki Edmund Husserl og félagsfræðingsins Alfred Schutz. 

Fyrirbærafræði er byggð á því að rannsaka ákveðin fyrirbæri út frá reynslu og 

viðhorfum þátttakenda og eru sterkar tengingar á milli hennar og viðtala. Án 

viðtala þar sem þátttakendur segja frá reynsluheimi sínum og viðhorfum væri 

nær ómögulegt að rannsaka ákveðið viðfangsefni út frá fyrirbærafræði.  

Rannsakandi þarf að hafa í huga að tilgangur rannsóknar er að auka þekkingu 

og skilning á mannlegri reynslu frekar en að alhæfa (Fontana, 2001, bls. 165; 

Sigríður Halldórsdóttir, 2003, bls. 281). 

12.2 Val á viðmælendum 

Í upphafi ætlaði ég einungis að taka viðtöl við kennara sem sjá um 

kynfræðslu á einhvern hátt í grunnskólum. Þegar ég fór af stað með verkefnið 

komst ég hinsvegar að því skólahjúkrunarfræðingar eru farnir að sjá um þessa 

fræðslu að miklu leyti og fannst mér af þeim sökum mikilvægt að taka einnig 

viðtöl við þá. Til þess að fá leyfi hafði ég samband við skólastjóra ákveðinna 

skóla á Akureyri sem voru valdir af handahófi. Ég sendi einnig tölvupóst á 

yfirmann skólahjúkrunarfræðinga á Akureyri og þessir aðilar gáfu mér svo 

leyfi til að hafa samband við þátttakendur rannsóknarinnar. Ég hafði nokkra 

hugmynd um hvaða einstaklinga ég vildi tala við og var það með tilliti til 

reynslu og þekkingar þeirra. Allir sem ég talaði við samþykktu að taka þátt í 

rannsókninni. 

12.3 Viðmælendur 

Viðmælendur eru þrír kennarar og þrír skólahjúkrunarfræðingar sem allir 

starfa í grunnskólum á Akureyri. Alls starfa þessir aðilar við þrjá skóla á 

Akureyri og fannst mér mikilvægt að fá einn skólahjúkrunarfræðing og einn 

kennara úr hverjum skóla. Ástæðan fyrir því að sú leið var farin er sú að ég 

vildi kanna hvert viðhorf þeirra til samstarfs er og að mínu mati gæti það 

gefið skýrari mynd ef einhverjir af þessum einstaklingum hafa unnið saman. 

Fimm viðmælendanna eru konur og einn er karlmaður. Starfsreynsla þeirra er 

mislöng, allt frá 15 árum og niður í þrjú ár. Skólahjúkrunarfræðingarnir þrír 

höfðu stysta starfsaldurinn. Ég hef gefið öllum viðmælendunum felunöfn og 

þau eru: Harpa, Kristín, Anna, Ása, Guðrún og Pétur. Anna, Pétur og Kristín 

eru kennarar og kenna þau náttúrufræði á unglingastigi. Harpa, Guðrún og 

Ása eru skólahjúkrunarfræðingar. Sökum þess hversu fámennt úrtakið er og  

vegna þess að Akureyri er lítið samfélag hef ég kosið að greina ekki nánar frá 

viðmælendum mínum en hér er gert.   

12.4 Siðferðileg atriði 

Mikilvægt er að rannsókn standist siðferðilegar kröfur og þurfa rannsakendur 

að hafa þessar kröfur í huga allt frá upphafi til enda. Þátttakendur í rannsókn 

þurfa að vita í hverju þátttaka þeirra felst og hvernig farið verður með 

persónueinkenni í rannsókninni. Upplýst samþykki þarf að liggja fyrir og 

mikilvægt er að rannsakendur geri þátttakendum grein fyrir að þeir geti hætt 

hvenær sem er í rannsóknarferlinu (Kvale og Brinkmann, 2009, bls. 62; 

Sigurður Kristinsson, 2013, bls. 71-81).  

Ég sendi kynningu á rannsókn minni til skóladeildar Akureyrarbæjar (sjá 

fylgiskjal 2) ásamt því að ég sendi tölvupóst til Persónuverndar þar sem ég 

vildi forvitnast um hvort mér bæri að tilkynna rannsóknina á formlegan hátt á 

þar til gerðu eyðublaði á vefsíðu Persónuverndar. Ég fékk símtal frá fulltrúa 

Persónuverndar þar sem mér var tjáð að ég ætti að tilkynna rannsóknina og 

gerði ég það. 

Allar persónuupplýsingar rannsóknarinnar eru unnar eftir lögum um 

persónuvernd nr. 77/2000 og fengu þátttakendur senda kynningu á 

rannsókninni ásamt því að þeir skrifuðu undir upplýst samþykki (fylgiskjal 

2). Í kynningu á rannsókninni kom fram að öllum gögnum yrði eytt við 

verklok í maí 2014 ásamt því að ekki yrði hægt að rekja persónueinkenni né 

staðhætti á nokkurn hátt.  

12.5 Framkvæmd rannsóknar 

Viðtölin voru tekin í febrúar árið 2014. Ég sendi tölvupóst til viðmælenda 

minna og við fundum tíma sem hentaði öllum aðilum. Viðtölin voru, eins og 

áður sagði, sex talsins og tók það um það bil viku að safna öllum gögnum. 

Fimm viðtöl fóru fram í grunnskóla þar sem viðkomandi starfaði en eitt fór 

fram á öðrum vinnustað. Viðmælendur skrifuðu undir upplýst samþykki 

(fylgiskjal 2) og fengu eintak af kynningu á rannsókninni til eigu (fylgiskjal 

1). Í heildina gekk vel að finna tíma og voru allir viðmælendur mjög jákvæðir 

gagnvart því að taka þátt í þessari rannsókn. Stysta viðtalið tók 27 mínútur en 

það lengsta var 58 mínútur.  

12.6 Gagnasöfnun  

Viðtöl eru notuð í eigindlegum rannsóknum þegar rannsakendur safna 

gögnum með samræðum. Viðtöl eru þannig flokkuð sem samræður milli 

einstaklinga en mikilvægt er að rannsakendur greini sig frá viðmælendum 

sínum. Virk hlustun skiptir miklu máli þegar framkvæma á viðtöl en hana er 

hægt að skilgreina sem færni til að skilja tilfinningar og reynsluheim 

viðmælenda ásamt því að hjálpa þeim að tjá sig með því að endurtaka svörin 

og gefa viðmælendum þannig tækifæri til að ígrunda svör sín gaumgæfilega 

(Kvale og Brinkmann, 2009, bls. 1-4). 

Viðtalsáætlun í eigindlegum viðtölum er oft ekki nema örfáar spurningar 

þar sem mikilvægt er að vera ekki með of stífan ramma vegna þess að það 

getur haft truflandi áhrif bæði á rannsakendur og viðmælendur. Gott flæði á 

viðtölum getur skipt miklu máli og því er gott fyrir rannsakendur að hafa 

spurningarnar opnar og reyna að grípa það sem viðmælendur segja til að 

dýpka viðfangsefnið (Helga Jónsdóttir, 2013, bls. 145).  

Í viðtölum skipta spurningar rannsakenda miklu máli. Mikilvægt er að 

forðast leiðandi spurningar, spurningar sem krefjast mikils minnis af hálfu 

viðmælenda og staðreyndaspurningar en ástæðan fyrir því er að ólíklegt er að 

þessar tegundir spurninga hvetji til samræðna. Rannsakendur ættu frekar að 

einbeita sér að því að hafa spurningarnar opnar með því að nota spurnarorðin 

„hvað“ og „hvernig“ og tryggja að viðmælendur þurfi að kafa dýpra í 

reynsluheim sinn þannig að markmiðin með viðtölum náist (Helga Jónsdóttir, 

2013, bls. 146). 

Þegar kom að framkvæmd viðtalanna hafði ég þessa punkta í farteskinu 

og einbeitti mér að því að hafa gott flæði og leyfa sjónarmiðum viðmælenda 

minna að koma fram. Öll viðtölin voru tekin upp á stafrænan diktafón og 

síðan afrituð til geymslu í tölvu til frekari úrvinnslu. Þar að auki hafði ég 

meðferðis stílabók og penna þar sem ég skráði hjá mér ef mér fannst 

mikilvægt að fram kæmu einhver atriði sem ekki heyrðust á upptökunni, eins 

og líkamstjáning og svipbrigði viðmælenda minna.  

12.7 Gagnagreining 

 

Það er engin algild regla um hvernig eigi að afrita viðtöl. Afritunin felst í því 

að flytja hið talaða mál yfir í hið skrifaða. Til að tryggja réttmæti rannsóknar 

er mikilvægt að hljóðrita viðtalið orðrétt upp og ekki skilja neitt eftir. Að 

hljóðrita viðtöl er tímafrekt en jafnframt mikilvægur þáttur í eigindlegri 

rannsóknaraðferð (Kvale, 2009, bls. 185).  

Ég notaði þrjá punkta til að auðkenna hik í máli viðmælenda og hástafi til 

að auðkenna það sem þeir lögðu sérstaka áherslu. Þá komu öll hikorð fram í 

afrituninni. Með þessu tel ég mig vera að tryggja það að niðurstöður verði í 

samræmi við það sem viðmælendur höfðu að segja en ekki það sem ég tel að 

þeir hafi sagt. Þegar ég hafði lokið við hljóðritunina las ég margoft yfir hvert 

viðtal til að finna þemu og ákvað ég þau með hliðsjón af því hver lykilhugtök 

rannsóknarinnar væru. 

12.8 Réttmæti rannsóknar 

Til þess að tryggja réttmæti rannsóknar er mikilvægt fyrir rannsakanda að fá 

viðmælendur sem hafa þekkingu á fyrirbærinu sem á að rannsaka. Gæði 

úrtaksins sem hefur verið valið skiptir því afar miklu máli fyrir gæði 

rannsóknar. Rannsakandi þarf einnig að hafa í huga að með því að greina 

gögnin jafn óðum fær hann betri tilfinningu fyrir því hvaða þemu hafa 

myndast og getur þá dýpkað þekkingu sína að einhverju leyti áður en lengra 

er haldið (Sigríður Halldórsdóttir og Sigurlína Davíðsdóttir, 2013, bls. 222-

223). 

Allir viðmælendur mínir höfðu reynslu af og þekkingu á kynfræðslu 

unglinga. Eftir viðtölin reyndi ég eftir fremsta megni að greina og skrá þau 

þannig að ég hefði betri yfirsýn yfir hvaða spurningar ég gæti ef til vill 

dýpkað fyrir næsta viðtal. Það æxlaðist þannig að talsverður munur var á 

fyrsta viðtali mínu og því síðasta en ég held að öryggi mitt sem rannsakanda 

hafi aukist til muna á þeim tíma. Ég fór þá leið að spyrja viðmælendur aftur 

aþeirra spurninga sem ég taldi hafia komið fram í öðrum viðtölum en ekki hjá 

þeim. Þegar ég hafði greint gögnin og sett fram niðurstöður sendi ég öllum 

viðmælendum tölvupóst með rannsókninni þar sem ég sagði þeim hver 

felunöfn þeirra væru og bað þau að koma með athugasemdir ef ég hafði að 

þeirra mati túlkað gögnin á rangan hátt. Ég fékk enga athugasemd frá þeim.   

13. Niðurstöður og umræður 

Gerð er grein fyrir niðurstöðum í þessum kafla. Undirköflum er skipt eftir 

þemum og eru samantekt og umræður hafðar í lok hvers kafla. Sjónarmið 

viðmælenda koma fram í öllum þemunum og eru þau sett upp í röð eins og 

um ímyndaðar samræður sé að ræða. Þemun eru: Námsefni og fyrirkomulag 

kennslu/fræðslu, samstarf og traust, almennt um kynfræðslu, foreldrar, klám 

og stelpur og strákar. 

Rannsóknarspurningin sem ég lagði upp með er: Hvert er viðhorf 

skólahjúkrunarfræðinga og kennara á Akureyri til kynfræðslu? 

13.1 Námsefni og fyrirkomulag kennslu 

Fá námskeið virðast vera í boði fyrir kennara og skólahjúkrunarfræðinga á 

Akureyri í tengslum við kynfræðslu. Flestir höfðu sótt einhverja fyrirlestra en 

þó aðallega hjá Siggu Dögg kynfræðingi. Kristín nefndi að það væri ekkert 

rosalega mikið í boði en var þó á þeirri skoðun að hún myndi sækja slíka 

fræðslu ef hún fengi tækifæri til þess. Guðrún skólahjúkrunarfræðingur hafði 

þetta að segja:  
 

Ég hef ekki sótt nein sérstök námskeið, ég hef farið á einn fyrirlestur 

hjá kynfræðingi, Siggu Dögg þannig það er kannski ekkert sérstakt 

sem ég hef gert. Skólahjúkrunarfræðingar eru í þannig starfi að maður 

þarf að vita lítið um margt þannig við þurfum að vega og meta hvar við 

erum verst staddar og fara á námskeið eða fyrirlestra í tengslum við 

það. Það er samt oft meiri tilhneiging að maður fari þangað sem maður 

hefur áhuga á.  

 

Þegar spurt var um námsefni nefndi Harpa að sér fyndist efnið ekki 

nægilega gott. Hún benti á mikilvægi þess að uppfæra efnið reglulega og 

vildi frekar leggja áherslu á að tala um kynlíf og mikilvægi þess að vera 

tilbúin heldur en að fjalla um sjúkdóma sem ekki greinast á Íslandi. Ása 

nefndi að hræðsluáróður virki ekki á unglinga og var Guðrún sammála því. 

Guðrún sagði einnig að hún vildi sjá meiri fræðslu til kennara og 

skólahjúkrunarfræðinga um málefni sam- og tvíkynhneigðra því að hennar 

mati væri alls ekki nægilega vel fjallað um þennan hóp í fræðslunni. 

Allir voru sammála um mikilvægi þess að blanda saman efninu sem til er 

og nefndi Pétur að námsefnið Lífsgildi og ákvarðanir væri gott efni sem 

auðvelt væri að kenna. Anna hafði þetta að segja:  
 

Maður hefur í rauninni úr heilmiklu að velja og það er kannski 

lykillinn að gera það en ekki taka einhvern heilan kafla eða heila bók 

og fara í það af blindni af því að þetta er svolítið vandmeðfarið. Í 

heildina hentar það okkur bara vel og ég hef úr nægu að velja.  

 

Þegar skólahjúkrunarfræðingar voru spurðir að því hvernig fyrirkomulagi 

fræðslunnar væri háttað nefndu þeir að gert væri ráð fyrir fjórum  

kennslustundum fyrir 9. bekk. Fyrsti tíminn er þá á almennum nótum um 

sambönd og kynlíf og hvað kynlíf er, og að rétt sé að bera virðingu fyrir hvert 

öðru. Í öðrum tímanum er farið í getnaðarvarnir og í þriðja tímanum eru það 

kynsjúkdómar. Fjórði tíminn fer svo í það að svara spurningum sem 

nemendur hafa skilað inn nafnlausum. Kennararnir voru spurðir sömu 

spurningar og nefndu þeir að kynfræðslan var áætluð 10 vikur og þá í 

tengslum við náttúrufræði. Nemendur fara í próf í líffræðilega þættinum og 

svo eru umræður og klípusögur þar sem unglingarnir eru beðnir um að setja 

sig í spor ákveðinna aðila í sögunum. Í framhaldinu voru viðmælendur svo 

spurðir hvort þeim fyndist nægur tími fara í kynfræðslu og höfðu þeir þetta 

að segja:   
 

Harpa: mín upplifun er sú að krakkarnir vilja miklu meiri kynfræðslu. 

Þau sitja kannski í 80 mínútur undir þessu og þau taka ekkert við öllum 

þessum upplýsingum á einu bretti. Þau eru alveg svelt, þau vilja fá 

miklu markvissari fræðslu og ég held að þau þurfi meira 

Ása: Þetta er bara áætlaður tími og það er svo margt annað í gangi að 

það má ekki kæfa þau. Frekar að koma bara aftur, það eru svo margir 

að fara í sömu hlutina en sumum veitti kannski ekki af daglegri fræðslu 

en ég sé ekki að vinnan mín byði upp á að ég gæti verið með mikið 

meira.  

Guðrún: Nei, mér finnst þetta eigi að vera hluti af námsefninu, bara 

jafnt og þétt. Það ætti að samræma pakkana sem 

skólahjúkrunarfræðingar og kennarar eru með.  

Kristín: Það þarf að vera miklu meiri tími. Mér finnst persónulega 

krakkar í 8. bekk of ungir til að byrja að stunda kynlíf en það er bara 

raunin í dag og er það þá ekki bara okkar hlutverk að fara neðar með 

fræðsluna? 

Pétur: Ég þyrfti ábyggilega svona þrisvar sinnum meiri tíma ef ég ætti 

að kenna þetta eins og mig langaði til að kenna þetta. 

Anna: Ég held þetta sé fínn tími, ég er allavega mjög ánægð með þetta 

kannski ekki síst vegna þess að það er svo góður stuðningur frá 

skólahjúkrunarfræðingnum. 

 

Samantekt og umræður 

Það sem einna helst kom fram í sambandi við námsefnið er að 

skólahjúkrunarfræðingunum fannst efnið sem til er frekar þurrt og fara þeir 

frekar þá leið að sníða efnið eftir tíðarandanum og því sem er að þeirra mati 

mikilvægt að unglingarnir fræðist um. Kennararnir voru aftur á móti örlítið 

jákvæðari í garð efnisins en fannst þó mikilvægt að blanda því saman til að úr 

yrði heildstæð kennsla. Einn kennari talaði um vefverkefni og hvernig hann 

nýtir þau í kennslunni. Eins og Pétur nefndi var námsefnið lífsgildi og 

ákvarðanir kennt og þegar efnið kom út var gerð krafa um ákveðna aðlögun 

kennara þar sem gert var ráð fyrir kennsluaðferðum sem ekki höfðu verið 

útbreiddar í íslenskum skólum á þeim tíma (Stefán Bergmann, 1993, bls. 156-

158). Af niðurstöðum af dæma er það einmitt aðlögun kennara að námsefninu 

sem ræður því hvað er kennt hverju sinni því eins og flestir viðmælenda 

nefndu er mikilvægt að blanda saman því efni sem til er til þess að nemendur 

fái heildstæða kennslu. Allir viðmælendur höfðu leyft nemendum að horfa á 

myndina Fáðu já og nefndu jafnframt nokkrir hversu jákvætt væri að breyta 

hugtakinu nei þýðir nei í fáðu já, en eitt af markmiðum höfunda myndarinnar 

var að sporna við þeirri hugmynd sem hefur ef til vill viðgengist í íslensku 

samfélagi að þó svo að neitun hafi verið til staðar hafi hún ef til vill ekki 

verið nægilega afgerandi. Já er afgerandi svar og því ætti ekki að fara á milli 

mála þegar kemur að kynlífi að um samþykki sé að ræða (Mennta- og 

menningarmálaráðuneyti, Innanríkisráðuneyti, Velferðarráðuneyti, 2012, bls. 

3-4).  

Þegar spurt var um hvort nægilegur tími færi í kynfræðslu var það mat 

tveggja skólahjúkrunarfræðinga að hún þyrfti meiri tíma á meðan einn nefndi 

að starfshlutfall hans byði ekki upp á meiri tíma. Einum kennara fannst 

tíminn nægur á meðan hinum tveimur fannst þurfa meiri tíma í kynfræðsluna.  

Í aðalnámskrá grunnskóla frá árinu 2011 (Mennta- og 

menningarmálaráðuneytið) sem jafnframt er nýjasta útgáfan, er hvergi komið 

inn á hversu löngum tíma kennarar eiga að verja í kynfræðslu. Það sem kom 

mér einna helst á óvart var hversu óskýrt er fjallað um kynfræðslu og hversu 

löngum tíma eigi að verja í hana í námskránni. Hvort það er vegna þess að 

skólahjúkrunarfræðingar eru farnir að sinna fræðslunni eða af því að 

kynfræðslan fellur undir náttúrufræði skal ósagt látið en það er hinsvegar 

áhugavert að meira er fjallað um kynfræðslu í aðalnámskrá grunnskóla frá 

árinu 1989 (Menntamálaráðuneytið), heldur en í þeirri nýjustu. Ef marka má 

niðurstöður rannsóknar þeirra Kolbrúnar Gunnarsdótturr o.fl. (2008, bls. 3), 

virðast nemendur vera á þeirri skoðun að kynfræðslan eigi að byrja fyrr en 

hún gerir nú. Í bæklingi sem Dagbjört Ásbjörnsdóttir, Guðbjörg Edda 

Hermannsdóttir og Sigurlaug Hauksdóttir (2009, bls. 2) unnu kemur fram 

mikilvægi þess að kynfræðslan sé gegnumgangandi á lífsleiðinni sem er í 

takti við mat flestra viðmælenda minna.  

Eins og Guðrún nefndi er ekki nægileg fræðsla um málefni sam- og 

tvíkynhneigðra einstaklinga og fannst henni það miður. Í rannsókn þeirra 

Kristínar Elvu Viðarsdóttur og Sifjar Einarsdóttur kom fram að fræðsla til 

kennara um þetta málefni geti haft jákvæð áhrif á viðhorf þeirra til þessa hóps 

(Kristín Elva Viðarsdóttir og Sif Einarsdóttir, 2006, bls. 32-36). Erfitt getur 

verið fyrir kennara og skólahjúkrunarfræðinga að fræða nemendur um það 

sem þau eru ef til vill óörugg með og að mínu mati verður að teljast 

athyglisvert að það sé ekki gert í meira mæli miðað við umræðuna sem hefur 

verið í íslensku samfélagi á málefnum sam- og tvíkynhneigðra.   

13.2 Samstarf og traust 

Kennarar og skólahjúkrunarfræðingar vinna að einhverju leyti saman að 

kynfræðslu og þegar viðmælendur voru spurðir að því hvernig samstarfinu 

væri háttað höfðu þeir þetta að segja:  

 
Harpa: Kennarar hafa ekki aðgang að okkar fræðslupakka og erum við 

sérstaklega beðnar um að láta hann ekki af hendi. Alveg eins og 

kennarar eru ekki að láta okkur fá efnið sitt. Það er nánast ekkert 

samstarf á milli okkar, því miður. Sumir kennarar vilja að við komum 

og verðum með fræðslu á þeim tíma sem þau eru á þessum stað í 

bókinni en ég tel að það myndi virka betur ef ég kæmi bara í næsta 

mánuði þannig að þau séu ekki að fá alla fræðsluna á sama tíma. Ég 

upplifi það hjá nemendum að kennarar eru að kenna þetta mjög 

misjafnlega, sumir eiga rosalega erfitt með að tala um þetta.  

Ása: Við höfum haft það þannig að þegar kennarinn er að kenna kafla í 

kynfræðslu þá kem ég inn með mína fræðslu. Mér finnst það þægilegt 

fyrirkomulag því það getur verið erfitt að stela tímum hjá kennurum. 

En samstarfið er mjög gott og við erum oftast saman í fræðslunni 

minni.  

Guðrún: Það er mjög misjafnt en ef ég á að segja bara hvað mig 

varðar þá er það gott. Báðir aðilarnir þurfa að átta sig á því að 

krakkarnir eiga að fá þessa fræðslu og það hvernig við byggjum þetta 

upp er fyrst og fremst þannig að þetta nái til krakkanna.  

Kristín: við höfum reyndar ekki verið að vinna þetta mikið saman, það 

getur alltaf verið erfitt að fá kennara til að klippa af tímanum sínum en 

ég er bara svo rosalega hlynnt kynfræðslu að mér finnst það ekkert 

mál.   

Pétur: Við erum í fínu samstarfi en kannski af því þetta var ekkert 

erfitt fyrir mig þá sakna ég þess að sjá ekki bara alfarið um þetta. Þetta 

voru svo skemmtilegir tímar. 

Anna: Mjög gott samstarf og kannski er maður líka öflugri og öruggari 

fyrir vikið.  

 

Þegar kemur að trausti á milli nemenda og þeirra sem sjá um 

kynfræðsluna voru flestir á þeirri skoðun að það skipti miklu máli og nefndi 

Kristín að það væri auðveldara fyrir nemendur að þekkja vel einstaklinginn 

sem sér um fræðsluna. Guðrún var aftur á móti á þeirri skoðun að það gæti 

stundum verið vandræðalegt fyrir þá að þekkja einstaklinginn vel og að ef til 

vill fyndist þeim stundum betra að láta utanaðkomandi aðila sjá alfarið um 

fræðsluna.  
 

Samantekt og umræður 

Þegar spurt var um samstarf á milli skólahjúkrunarfræðinga og kennara voru 

svörin misjöfn. Það sem einna helst kom fram var að aðilar sem sjá um 

kynfræðsluna vinna ekki mikið saman. Einn skólahjúkrunarfræðingur nefndi 

að honum fyndist ekki gott að koma með fræðslupakkann sinn á sama tíma 

og kennarinn er að fara yfir kynfræðslu í bókinni. Þó svo að kennarar og 

skólahjúkrunarfræðingar vinni ekki saman að fræðslunni voru allir sammála 

um að samstarfið væri gott. Einn kennari saknaði þess að fá að sjá alfarið um 

kynfræðsluna þar sem þetta voru að hans mati skemmtilegir tímar.  

Flestir viðmælendur voru á þeirri skoðun að mikilvægt sé fyrir krakkana 

að þekkja aðilann sem sér um kynfræðsluna. Einn skólahjúkrunarfræðingur 

nefndi þó að það gæti verið vandræðalegt fyrir nemendur að tala um 

persónuleg málefni og þurfa alltaf að hitta aðilann sem sá um fræðsluna á 

göngunum í skólanum. Þetta viðhorf styðst við niðurstöður tveggja 

rannsókna, annarsvegar rannsóknar Jobanputra, Clack, Cheeseman, Glasier 

og Riley frá árinu (1999, bls. 3) og hinsvegar rannsókn Kolbrúnar 

Gunnarsdóttur o.fl. (2008, bls. 3-4), en í þeim kom fram að meirihluta 

unglinga finnst að utanaðkomandi aðili eigi að sjá um kynfræðslu í skólum, 

og voru læknanemar oftast nefndir í því samhengi. Þrátt fyrir að nýlegar 

rannsóknir bendi til þess að utanaðkomandi aðilar eigi að sjá um fræðsluna 

segir Jón Þorvarðarson í bók sinni Um kynferðisfræðlu (1978, bls. 195) að 

kynfræðslan myndi missa mark sitt sem hluti af námsefni í skóla ef 

utanaðkomandi aðili kæmi að henni.  

Að mínu mati væri áhugavert að gera úttekt á þessu, það er hvort kennarar 

og skólahjúkrunarfræðingar hafi mismunandi sýn á hver ætti að sjá um 

fræðsluna og þá í hvaða formi.  

13.3 Almennt um kynfræðslu 

Allir viðmælendur voru sammála um mikilvægi þess að fræða unglinga um 

kynlíf. Ása nefndi að þó svo að nemendur séu ef til vill ekki komnir á þennan 

stað er gott fyrir þá að vita þetta. Pétur sagði að mikilvægt væri að setja þau 

inn í aðstæður þó svo að það þurfi ekki endilega að tala beint um samfarir og 

kynlíf. Það að kenna þeim að segja nei var að hans mati nauðsynlegt. Guðrún 

hafði þetta að segja:  
 

Mér finnst það mikilvægt en svo er líka spurning hvað við eigum að 

fræða mikið, er þetta orðin regla að við eigum sem 

skólahjúkrunarfræðingar að geta talað við unglinga um allt sem tengist 

kynlífi. 

 

Viðmælendur voru spurðir hvort þeir sæju um kynfræðslu ef þeir hefðu 

val og voru flestir á því að þeir myndu gera það. Að mati Hörpu er 

kynfræðslan skemmtilegasta fræðslan sem hún sinnir og nefndi hún að ef hún 

mætti ráða sæi hún um kynfræðslu í fleiri skólum þar sem hún vissi af 

skólahjúkrunarfræðingum sem fannst fræðslan ekki eins skemmtileg og 

henni. Ása hafði þetta að segja: 

 
Já algjörlega, hef mikinn áhuga á þessu en fyrst þegar ég byrjaði ýtti ég 

þessu svolítið á undan mér en núna er þetta skemmtilegasta fræðsla 

sem ég sinni. 

 

Guðrún var ekki viss hvort hún myndi vilja sjá um kynfræðslu ef hún mætti 

ráða og sagði jafnframt: 

 
Ég myndi vilja sjá meiri samvinnu við sérfræðinga og velti því fyrir 

mér hvort það væri hægt að einn skólahjúkrunarfræðingur sérhæfði sig 

í ákveðinni fræðslu og þá gæti hún séð um hana í öllum skólanum, ég 

held að þetta yrði markvissara þannig. Við þurfum sem 

skólahjúkrunarfræðingar að vita margt en við getum ekki verið 

sérfræðingar í öllu. 

 

Kennararnir voru allir á því að þeir myndu sjá um fræðsluna og Kristín sagði: 
Maður hefur því miður ekki mikinn tíma fyrir neitt aukalega sem 

kennari en ég er búin að setja mér markmið að vera með kynfræðslu í 

öllum bekkjum á unglingastigi.  

Tilgangur kynfræðslu er margþættur að mati viðmælenda og höfðu þeir 

þetta að segja: 

 
Harpa: Mér finnst tilgangur kynfræðslu vera að unglingar byrji ekki 

að stunda kynlíf fyrr en þau eru tilbúin til þess og viti hvað felst í því, 

öryggi, ábyrgð, samþykki og þess háttar. Með því að fræða þau eru 

meiri líkur á að þau byrji ekki að stunda kynlíf fyrr en þau eru tilbúin 

og stundi þá ábyrgt kynlíf.  

Ása: Til að undirbúa þau undir það sem er að gerast í lífinu, að þau viti 

um hvað þetta snýst. Of seint er að byrgja brunninn þá barnið er dottið 

ofan í. Ég fullyrði ekkert um það hvað verður eftir af þessum 

upplýsingum en eitthvað skilar sér til einhverra sem er markmiðið.  

Guðrún: Mér finnst kynfræðsla vera fræðsla um ábyrgð, öryggi, 

ánægju, sjálfsmynd og virðingu. 

Kristín: Mér finnst mikilvægt að nemendur læri um samskipti 

kynjanna og viti hvað kynheilbrigði er. Þekki muninn á kynlífi og 

klámi, þori að segja nei, læri um kynsjúkdóma og afleiðingar þeirra, 

um kynhneigð og fordóma. Ég gæti samt örugglega haldið áfram 

endalaust.  

Pétur: Ekki einföld spurning, svipað eins og hver er tilgangur 

menntunnar, fyrir mér er þetta skipt í líffræði, praktískan og 

siðferðilegan hluta.  

Anna: Mér finnst mikilvægt að efla þau sem sterkar persónur, kenna 

þeim hvað er gott fyrir náungann og gera þau örugg.  

 

Samantekt og umræður 

Allir viðmælendur voru á því að kynfræðsla sé mikilvæg. Lítið hefur verið 

fjallað um viðhorf íslenskra kennara til kynfræðslu en slík viðhorf voru 

viðfangsefni  rannsóknar þeirra Cohen, Byers, Sears og Weaver frá árinu 

2004 (bls. 1-15), þar sem spurningalistar voru lagðir fyrir 336 kennara. Þar 

kom fram að kennarar voru almennt mjög jákvæðir varðandi nauðsyn 

kynfræðslu sem endurspeglar viðhorf viðmælenda minna.  

Fimm viðmælenda minna voru á því að ef þeir fengju algjörlega stjórnað 

því hvort þeir sæju um kynfræðslu sæju þeir um hana. Oftast var ástæðan 

skemmtanagildi og áhugasvið. Einn svaraði að hann væri ekki viss og var það 

skólahjúkrunarfræðingur. Hann vildi frekar sjá það að hjúkrunarfræðingarnir 

sérhæfðu sig í ákveðinni fræðslu og færu með hana inn í alla skólana. Að 

hans mati yrði fræðslan markvissari þannig og skilaði betri árangri. Að mínu 

mati væri áhugavert að skoða nánar hvort áhugasvið stjórni því hversu 

ítarlega og vel kennurum og öðrum fræðimönnum tekst til við kennslu. 

Jafnframt tel ég að viðmælandi minn hafi nokkuð til síns máls í sambandi við 

að sérhæfa sig í ákveðinni fræðslu og það væri áhugavert að sjá þessa tilraun 

í verki. 

Ég fékk margvísleg svör þegar ég spurði um hver tilgangur kynfræðslu 

væri að mati viðmælenda minna. Ábyrgð, öryggi, kynheilbrigði, samskipti 

kynjanna og að efla nemendur sem sterkar persónur var það helsta sem nefnt 

var.  

Einn viðmælanda minna talaði um að tilgangurinn með kynfræðslu væri 

að unglingar byrjuðu ekki að stunda kynlíf fyrr en þau eru tilbúin. Rannsókn 

þeirra Gavin, Kulkarni og Mueller frá árinu 2008 (bls. 93) þar sem rannsökuð 

voru tengsl á milli kynfræðslu og fyrsta skiptis sem unglingar stunda kynlíf,  

kom fram að þeir unglingar sem höfðu fengið einhverja kynfræðslu voru 

líklegri til þess að bíða með kynlíf heldur en þeir sem höfðu ekki fengið neina 

fræðslu. Sem styður skoðun viðmælanda míns um að kynfræðslan skili 

árangri ef fræðslan er fyrir hendi. 

13.4 Foreldrar 

Kynfræðsla foreldra til barna sinna er ekki mikil að mati viðmælenda og 

hafði Harpa þetta að segja: 
 

Ég held að foreldrar séu mjög feimnir við að tala um þetta. Ég sendi til 

dæmis 52 nemendur úr einum árgangi með spurningar til að spyrja 

foreldra sína, þetta voru spurningar eins og hvernig var kynfræðslu 

háttað í þínum grunnskóla og bara svona almennar spurningar. Ég 

sendi líka tölvupóst á alla þessa foreldra og lét þá vita að nemendurnir 

væru að koma heim með spurningar, það svöruðu þrír. En sem foreldri 

unglings sjálf verð ég að segja að mér finnst miklu erfiðara að tala við 

hann um kynlíf heldur en nemendurna hér.  

 

Ása var á þeirri skoðun að þó svo að hún teldi fræðslunni ábótavant hjá 

foreldrum reyndu margir þeirra að tala við börnin sín. Jafnframt taldi hún að 

það væri líka það að unglingarnir vilji ekki ræða við foreldra sína um kynlíf. 

Pétur nefndi einnig að honum fyndist ekkert mál að vera með kynfræðslu en 

þætti öllu erfiðara að ræða við hans eigin börn. Af þeim sökum finnst honum 

eðlilegt að skólinn sjái um kynfræðsluna en hann nefndi samt að það væri 

frábært ef foreldrar og börn gætu talað saman um kynlíf, en að hans mati býr 

mikill minnihluti barna við þann lúxus.   

Samantekt og umræður 

Allir viðmælendur mínir voru þeirrar skoðunar að foreldrar fræði börn sín 

lítið varðandi kynlíf. Það verður að teljast athyglisvert vegna þess að margt 

bendir til þess að foreldrar geti haft mikil áhrif á þróun kynlífs hjá börnum 

sínum og er þá átt við þekkingu þeirra á kynlífi og hegðun þeirra þegar kemur 

að því. (Paulson, og Somers, 2000, bls. 631). 

Áhugavert var að sjá að tveir viðmælenda minna sem áttu unglinga nefndu 

að þeim fyndist erfiðara að tala við sín eigin börn en börn annarra um kynlíf. 

Þetta viðhorf er samsvarandi viðhorfi nemenda í rannsókn Kolbrúnar 

Gunnarsdóttur o.fl. (2008, bls. 3) Þar sem nemendur töldu að kynfræðslan 

ætti að fara fram í skólanum en ekki á heimilum.  

Í rannsókn Cohen, Byers, Sears og Weaver árið 2004 (bls. 1-15) sögðu 

kennarar að þeir vildu deila ábyrgðinni með foreldrum en samkvæmt viðhorfi 

viðmælenda í þessari rannsókn virðist það ekki vera raunin þó svo að flestir 

vildu sjá meira samstarf. 

13.5 Klám 

Klám og klámvæðing hefur verið mikið í umræðunni í samfélaginu og af 

þeim sökum voru viðmælendur spurðir hvort þeir sæju einhver bein tengsl 

milli þessara þátta og spurninga sem brenna á unglingum í kynfræðslunni. 

Viðmælendurnir höfðu þetta að segja:  

 
Harpa: Ég er eiginlega alveg viss um það að ef það væri ekki þessi 

klámvæðing væri ekki helmingur spurninga um endaþarmsmök. Mér 

finnst þau farin að stunda þannig kynlíf sem fólk beið með í svolítin 

tíma, fyrst þegar ég byrjaði voru spurningarnar um leggangasamfarir 

en nú er það bara allur pakkinn, munnmök, endaþarmsmök, vera með 

dót, sleipiefni er rosalega vinsælt umræðuefni. Svo finnst þeim líka 

eðlilegt að stunda kynlíf með mörgum. Þetta er auðvitað minni hópur 

en þessi hópur er að stunda mjög óheilbrigt kynlíf.  

Ása: Já alveg klárlega, mikið rætt um endaþarmsmök, hvernig þau eru 

framkvæmd og það virðist sem strákarnir horfi mikið á klám án þess 

þó að ég alhæfi.  

Guðrún: Já, ég reyni samt að vekja umræðu á þessu, eins og með 

tónlistarmyndböndin. Er bara eðlilegt að til að lag með söngkonum 

verði vinsælt að það þurfi að vera nekt í þeim?. Þau eru kannski ekki 

að átta sig á þessu hvað þetta er algengt og þess vegna þarf að fara 

fram umræða.  

Kristín: Já, við samt tölum mikið um þetta og ég reyni að útskýra það 

fyrir þeim að það sem við sjáum á netinu og í sjónvarpinu er alls ekki 

raunin, það eru ekki allar konur með rosalega stór brjóst og ekki allir 

karlar með rosalega stór og bein typpi. Bara að reyna að vekja þau til 

umhugsunar.  

Pétur: Kannski frá því fyrst, þegar ég byrjaði var ekki svona mikið 

aðgengi. Það er til dæmis miklu meira spurt um endaþarmsmök heldur 

en var gert fyrir 10 árum.  

Anna: Já mér finnst það, margar spurningar greinilega komnar beint 

upp úr klámi. Það er því þungamiðjan að fræða þau um að klám á 

ekkert skylt með samlífi. 

Harpa: Við erum líka að reyna að breyta hugsunarhættinum hjá þeim 

og tala um það að frá þeirri stund sem þú ert farinn að vera í keleríi, þá 

ertu byrjaður að stunda kynlíf. Það er ekkert sem heitir hrein mey, 

hreinn sveinn og þetta snýst ekki bara um typpi í píku.  

Samantekt og umræður 

Allir viðmælendur voru sammála því að klám hefði áhrif á unglingana. 

Aðgengi þeirra að klámi er mikið og nefndi einn að það þyrfti ekki að leita 

lengra en í tónlistarmyndbönd nútímans til að sjá áhrifin. Tónlistarmyndbönd 

hafa tekið miklum breytingum á undanförnum árum. Konur eru oft og tíðum 

fáklæddar á háum hælum og í ögrandi stellingum. Þessar konur eru 

fyrirmyndir margra unglingsstúlkna og því getur verið erfitt fyrir þær að gera 

greinarmun á því sem er viðeigandi og því sem er það ekki (Carey., 2011, bls. 

164-165). Þetta styður viðhorf viðmælenda.  

Áhugavert var hversu mikill tími fer í að breyta hugsunarhætti 

unglinganna í fræðslunni og augljóst að það er eitthvað sem nauðsynlegt er 

að huga að. Til dæmis benti einn viðmælandi minn á að unglingar virðast 

tengja kynlíf einungis við leggangasamfarir en ekki það sem kemur á undan. 

Það var einmitt viðfangsefni rannsóknar á íslenskum unglingum en þar kom 

fram að 51,4% unglinga taldi endaþarmsmök vera samfarir sem gaf til kynna 

að ef til vill er of mikil áhersla lögð á að fjalla um kynlíf tengt 

leggangasamförum. Mikilvægt er í þessu samhengi að skilgreina kynlíf í 

víðara samhengi (Guðbjörg Hildur Kolbeinsdóttir, 2007, bls. 137). 

13.6 Stelpur og strákar 

Þegar kemur að kynjaskiptingu nefndu Harpa, Kristín, Pétur og Anna að þau 

hefðu hana að einhverju leyti í kynfræðslunni. Guðrún og Ása kusu að 

kynjaskipta ekki. Anna nefndi að hún hefði látið nemendur leysa verkefni 

kynjaskipt til þess að sjá hvort kynin sæju það á mismunandi hátt og sagði 

jafnframt að oft kæmu skemmtilegar staðreyndir fram sem ef til vill hefðu 

ekki komið ef kynin hefðu unnið þetta saman.  

Anna nefndi að sér fyndist það fara meira eftir árgöngum hvort munur 

væri á kynjunum í fræðslunni en Harpa, Guðrún og Kristín nefndu allar að 

þær sæju einhvern mun og höfðu þær þetta að segja: 

 
Harpa: strákarnir spyrja miklu meira en stelpurnar. En strákarnir eru 

oft með fíflalæti og flissa ég held að ef til vill hafi stelpurnar meiri 

þroska til að taka við fræðslunni.   

Guðrún: Mér finnst strákarnir grínast meira og reyna að kasta fram 

setningum sem eiga að vera fyndnar. Mér finnst stelpurnar taka þessu 

meira alvarlega heldur en strákarnir. 

Kristín:. Mér finnst strákarnir opnari í heildina en það þarf oftast ekki 

nema að ein stelpa fari að spyrja þá fylgja hinar með.  

Samantekt og umræður 

Athyglisvert var að sjá að þrír viðmælenda minna nefndu að strákar væru 

oftast með meiri fíflalæti eða opinskárri í tímum en það er í samræmi við 

niðurstöður rannsóknar Ingólfs Ásgeirs Jóhannessonar (2004, bls. 219-220) 

sem bentu til þess að almennt viðhorf kennara sé að strákar spyrji meira en 

stelpur séu vandvirkari og betri í að koma hugsunum sínum á blað en séu 

hinsvegar ekki mikið að fara út fyrir námsefnið með því til dæmis að spyrja 

spurninga.  

Í niðurstöðum rannsóknar Duffy, Walsh og Warren (2002, bls. 579-593) 

kom fram að þó svo að kennarar sýni nemendum yfirleitt sömu athygli í 

skólastofunni voru þeir líklegri til þess að sýna strákum meiri athygli heldur 

en stelpum. Kennarar voru einnig gagnrýnni á hegðun strákanna og svör 

þeirra við spurningum. Hægt er að velta því fyrir sér hvort ástæðan fyrir því 

að strákar eru líklegri til að fá meiri athygli frá kennurum sé sú að þeir eru 

eins og viðmælendur mínir koma inn á, með meiri fíflalæti í kennslustofunni 

og spyrja meira. 

Almennt fundu viðmælendur mínir ekki fyrir teljandi mun á því hvort að 

nemendur væru opnari við þá ef um var að ræða einstaklinga af sama kyni. 

Pétur nefndi hinsvegar að honum fyndist fræðslan skila betri árangri ef 

stelpurnar gátu spurt kvenmann og strákarnir karlmann í einstaka tímum. 

Í tengslum við málefni samkynhneigðra nemenda nefndu allir 

viðmælendur mínir mikilvægi þess að fjalla ekki einungis um kynlíf á milli 

karls og konu. Einn viðmælandi minn sagði frá verklegri æfingu þar sem 

stelpur áttu að setja smokk á banana og fann hún að ein stelpan átti mjög 

erfitt með þessa æfingu þar sem hún var óviss um kynhneigð sína. 

Viðmælandinn brást þannig við að leyfa stelpunni að sleppa við þessa 

æfingu. Einn viðmælandi fór þá leið að reyna að draga úr neikvæðri 

merkingu þess að vera hommi eða lesbía hjá nemendum; þegar hún heyrði 

strákana nota orðið hommi í neikvæðri merkingu spurði hún þá hvers vegna 

það væri neikvætt að vera hommi og nefndi jafnframt að miklar líkur væru á 

því að í bekknum væri einhver samkynhneigður. Með því var viðmælandinn 

að vekja nemendur til umhugsunar og taldi hann það skila árangri. Þó svo að 

hvergi sé minnst á samkynhneigð í aðalnámskránni hefur orðið viss 

vitundarvakning í íslensku skólakerfi varðandi þetta málefni. Kennarar og 

annað starfsfólk innan grunnskólanna hafa tekið við sér og margir skólar 

jafnframt tekið að einhverju leyti þátt í þessu með því að fræða nemendur um 

samkynhneigð í til dæmis lífsleikni og kynfræðslu (Sara Dögg Jónsdóttir, 

2005, bls. 37-38). 

13.7 Samantekt 

Hér að ofan hefur verið gerð grein fyrir þeim þemum sem birtust við 

gagnagreiningu og þau tekin saman í tengslum við þau fræði sem liggja að 

baki þeim. Þegar öll þemun eru dregin saman til að mynda heildræna sýn á 

viðhorfum kennara og skólahjúkrunarfræðinga í grunnskólum á Akureyri til 

kynfræðslu verða þau heilt á litið að teljast nokkuð jákvæð. Allir töluðu um 

mikilvægi þess að hafa áhuga á efninu til þess að geta komið því vel til skila 

og sögðu fimm af sex viðmælendum mínum að sá áhugi væri til staðar hjá 

þeim. Áhugavert var hversu lítil þátttaka foreldra er þegar kemur að 

kynfræðslu og nefndu allir viðmælendur að þeir teldu foreldra ekki fræða 

börnin sín um kynlíf sem verður að teljast umhugsunarvert. Klám er stór 

þáttur í samfélagi okkar og nefndu allir að það birtist að einhverju leyti í 

fræðslunni. Mikilvægt var að mati viðmælenda að fræða nemendur um 

birtingarmyndir kláms og klámvæðingarinnar og þeir töldu fræðsluna í raun 

vera bestu forvörnina en með því er átt við að fræða nemendur þannig að þeir 

þurfi ekki að leita upplýsinga í klámið og fái þannig ranghugmyndir um að 

kynlíf og samskipti við hitt kynið séu eins og þau birtast í því.  

Mikilvægt var að mati viðmælenda minna að svara spurningum sem vakna 

hjá nemendum eftir bestu vitund og þeir sögðu enga spurningu vera 

heimskulega spurningu. Þessi þáttur fannst mér athyglisverður og ef ég leita í 

mína persónulega reynslu sem nemandi í kynfræðslu tel ég að það hafi orðið 

breyting þarna á. Kennarar buðu ekki mikið upp á opnar spurningar í mínum 

grunnskóla og það var frekar þannig að maður spurði vini sína en ekki 

kennara eða skólahjúkrunarfræðinga ef maður hafði einhverjar spurningar. 

Athyglisvert verður að teljast hversu lítið samstarf virðist vera á milli kennara 

og skólahjúkrunarfræðinga, viðmælendur mínir nefndu allir að samstarfið 

væri gott en þó ekki mikið. 

Skiptar skoðanir voru á námsefninu sem til er í kynfræðslu og töluðu 

viðmælendur um að þeir væru farnir að fara þá leið að blanda saman efni sem 

til er og þannig velja það sem hentar tíðarandanum 

Nokkrir viðmælendur höfðu talsvert hugsað um málefni samkynhneigðra 

og mikilvægi þess að fjalla ekki einungis um kynlíf gagnkynhneigðra 

einstaklinga í fræðslunni. Tveir nefndu að þeir myndu vilja sjá meiri fræðslu 

um þennan þátt og jafnframt að þeir vildu fá utanaðkomandi aðila til að 

spjalla við nemendur um samkynhneigð. Í því samhengi nefndu þeir hinsegin 

Norðurland og Samtökin ´78.   

Tilgangur kynfræðslu er margþættur að mati viðmælenda minna og mér 

fannst áhugavert að allir vildu sjá hana byrja fyrr en hún gerir í dag. Þá 

nefndu jafnframt fjórir af sex viðmælendum að þeir vildu sjá meiri tíma fara í 

hana þar sem þetta er stór hluti af lífi unglinganna. Einnig fannst mér 

athyglisvert að allir viðmælendur nefndu að unglingarnir vildu fá miklu meiri 

og markvissari fræðslu heldur en þeir fá í dag.  

14. Lokaorð 

Tilgangurinn með þessari rannsókn var, eins og áður hefur komið fram, að sjá 

hvaða viðhorf kennarar og skólahjúkrunarfræðingar á Akureyri hafa til 

kynfræðslu. Það kom mér í raun og veru á óvart hversu jákvæðir 

viðmælendur mínir voru og hversu mikilvægan þátt í lífi unglinga þeir töldu 

kynfræðsluna vera. Það er þó alltaf eitthvað sem má betur fara og ef til vill 

þarf að skilgreina kynfræðslu betur í til dæmis aðalnámskránni en er gert í 

dag. Það sem mér fannst mjög athyglisvert var að í aðalnámskránni frá árinu 

1989 er kynfræðslan stærri þáttur en í þeirri nýjustu. Áður en ég byrjaði með 

þetta verkefni taldi ég öruggt að þessu væri öfugt farið og byggi ég það á 

samtali sem ég átti við föðurömmu mína, sem er 69 ára. Þegar ég sagði henni 

hvað ég hygðist fjalla um í ritgerðinni spurði hún mig hvernig í ósköpunum 

ég ætlaði að skrifa svona margar blaðsíður um kynfræðslu. Hvort að um 

afturför er að ræða skal ósagt látið en ég held að þetta sé þáttur sem vert er að 

skoða. 

Einn viðmælandi leyfði mér að fylgjast með einni kennslustund í 

kynfræðslu þar sem hann hafði safnað saman öllum nafnlausum spurningum 

nemenda og svaraði þeim. Mér fannst það mjög áhugaverður tími og ég sá þá 

frá fyrstu hendi hversu mikilvægur þáttur kynfræðslan er í raun og veru. Þar 

sem niðurstöður sýndu greinilega að unglingar virðast ekki geta rætt við 

foreldra sína um kynlíf verður að teljast nauðsynlegt að þau geti fengið svör 

við spurningum sem vakna hjá þeim frá hvort heldur sem er kennurum eða 

skólahjúkrunarfræðingum.   

Ekki er mikið til af íslenskum rannsóknum um viðhorf þeirra sem sjá um 

kynfræðslu í grunnskólum og tel ég að það væri hægt að fara lengra með 

þessa rannsókn, jafnvel framkvæma hana í Reykjavík þar sem 

skólahjúkrunarfræðingar eru til dæmis staðsettir á heilsugæslunni en ekki í 

skólunum eins og á Akureyri. Þar sem skólahjúkrunarfræðingarnir nefndu 

traust sem mikilvægan þátt í kynfræðslunni og töldu sig standa betur þar sem 

þeir þekktu flesta nemendur væri þetta áhugaverður vinkill að skoða í 

Reykjavík.  

Þegar ég lít til baka yfir farinn veg hafði ég bæði gagn og gaman af 

þessari rannsókn og það er von mín að ég geti yfirfært þessa þekkingu sem 

hefur skapast á unglingum og málefnum tengdum kynfræðslu í komandi starf 

mitt sem kennari.  

Fylgiskjal 1: Kynningarbréf um rannsóknina 

 

Kynning á rannsókn 

 

Ritgerð til lokaverkefnis í M.Ed.- námi  

Hug- og félagsvísindasvið Háskólans á Akureyri 

             Kennaradeild 

 

Ég undirrituð er nemi í meistaranámi við kennaradeild Háskólans á Akureyri. 

Viðfangsefni rannsóknar minnar er að skoða viðhorf kennara og 

skólahjúkrunarfræðinga til kynfræðslu í grunnskólum. Leiðbeinandi minn við 

rannsóknina er Kristín Elva Viðarsdóttir sálfræðingur. 

Rannsókninni er ætlað að byggja á viðtölum við  þrjá grunnskólakennara og 

þrjá skólahjúkrunarfræðinga og leitað verður eftir þeirra viðhorfum til 

kynfræðslu í grunnskólum. Viðtölin verða hljóðrituð og síðan rituð upp 

orðrétt.  

Rannsókn þessi er eigindleg og felst í viðtölum sem geta tekið frá 30-60 

mínútur. Viðmælanda er heimilt að hætta þátttöku hvenær sem er og ber ekki 

skylda til þess að svara öllum spurningum. Mikil áhersla er lögð á að 

viðmælandi ígrundi svör sín og lýsi sinni upplifun af einlægni.  

Fyllsta trúnaðar verður gætt við þessa rannsókn og þess gætt að hvergi komi 

fram nöfn á fólki, stofnunum eða öðrum staðháttum. Að auki verður þess 

heitið að rannsakandi hafi einn aðgang að hljóðskrám og þeim síðan eytt við 

verklok sem eru áætluð í maí 2014.  

 

Akureyri, janúar 2014 

 

 

Rakel Óla Sigmundsdóttir 

M.Ed.- nemi við hug- og félagsvísindasvið HA 

S: 8688819 

Fylgiskjal 2: Upplýst samþykki 

 

 

Ég hef lesið kynningu á rannsókn Rakelar Ólu Sigmundsdóttur og þar með 

alla þá skilmála sem eru settir fyrir þátttöku og treysti því að öll gögn verði 

meðhöndluð sem trúnaðarmál. Ég samþykki hér með að taka þátt í 

rannsókninni og staðfesti það hér með undirskrift minni. 

 

 

___________________________ 

Staður og dagsetning 

 

        

Samstarfsaðili 

(má setja merki í stað nafns) 

Fylgiskjal 3: Viðtalsrammi 

 

 

Bakgrunnsspurningar 

 Hver er menntun þín? 

 Hvað hefurðu starfað lengi sem skólahjúkrunafræðingur/kennari 

 Hefurðu sótt einhver sérstök námskeið eða fræðslu er varða 

kynfræðslu? 

 

Spurningar  

 

 Hvernig finnst þér námsefnið sem til er um kynfræðslu? 

 Mikið aðgengi er fyrir unglinga á klámi á hinum ýmsum vefsíðum, 

finnst þér þú taka sérstaklega eftir því í fræðslunni? Eru unglingar 

opnari? 

 Hverju skiptir traust þegar kemur að kynfræðslu 

 Hvaða skoðun hefur þú á að fræða unglinga um kynlíf? 

 Áttu auðvelt með að svara spurningum sem vakna hjá unglingunum í 

fræðslunni? 

 Hvað finnst þér um að nota þeirra orðaforða í fræðslunni?  

 Finnst þér vera munur á kynjunum þegar kemur að kynfræðslu?  

 Í fullkomnum heimi þar sem hver kennari/skólahjúkrunarfræðingur 

gæti stjórnað því hvað hann kenndi/fræddi hverju sinni værir þú þá að 

sjá um kynfræðsluna? 

Fylgiskjal 4: Leyfi frá skóladeild 

 

Sæl Rakel! 

 

Þú færð hér með formlegt leyfi skóladeildar til þess að leita til skólastjóra 

Lundarskóla og Glerárskóla eftir heimild þeirra fyrir því að gera umbeðna 

rannsókn í skólunum. Ég sendi þér hér með reglur um rannsóknir sem ég bið 

þig um að fylgja í einu og öllu. Afrit er sent á skólastjóra Lundarskóla og 

Glerárskóla. 

 

Kveðjur bestar! 

Gunnar Gíslason fræðslustjóri 

Sími: 4601456 - 8921453 

Skóladeild Akureyrarbæjar 


